
Уллу Ата журт урушха 115-чи атлы дивизияны къауумунда 
къатышханды. Ол Ростов областьда Уллу эм Гитче Марты-
новка эллени тийресинде къазауат бардыргъанды.  Артда 
8-чи гвардий мараучу бригаданы къауумунда  Малгобек 
эм Эльхотово тийрелеринде фашист аскерлени алгъа 
барыуларын  тыйгъанды. 

Онючюнчю сентябрь Ыргъакъ 
бла  эшиуню халкъла аралы  
кюнюдю. Аны  бла  байламлы  
Къабарты-Малкъарны гума-
нитар-техника колледжинде  
окъугъан  студентлеге   мастер-
класс  кёргюзтюлгенди.

2 бет 4 бетДушманны уясына дери  къуугъанды
«Чыгъармачылыкъ 
жюрекге хошлукъду»

Акъболатланы Юсюпню къызы Фатима Наль-
чикде налог инспекцияда ишлейди, назмула, 
макъам жазады, китапланы бетлерин, ичлерин 
да ариу  суратла бла жасайды, къолу да устады. 

Хунерлилик

3 бет

 Амал

Жазылыу-2024

ХУРМЕТЛИ ЖАМАУАТ!
«Заман» миллетибизни жангыз газетиди. Аны 

бетлеринде малкъар халкъны маданиятыны, тары-
хыны, бюгюннгю жашаууну, айтхылыкъ адамларыны, 
жетишимлерини эмда жарсыуларыны юсюнден 
басмаланнган материалланы сиз бир башха изданияда табаллыкъ тюйюлсюз.

Бюгюнлюкде 2024 жылны биринчи жарымына газетге жазылыу Россейни почта бёлюмлеринде 
башланнганды. Аны багъасы 897 сом бла 96 капекди.

Онлайн амал бла изданиябызгъа жазылабыз дегенле Интернетде бу адресни https://podpiska.
pochta.ru/press ачып, ол жумушну тамамларгъа боллукъдула. Алайды да, жазылыгъыз, билеклик 
этигиз кесигизни газетигизге. 

БИЗНИ  ИНДЕКСИБИЗ – П 5893

 «Заманны» хар таулу юйюрге

«Кертиси бла алайды, ке-
сини бир жерде болмагъан 
къудурети бла Приэльбру-
сье 60 россейли миллет 
паркларыны арасында эм 
игиледен бирине саналады, 
анга къараргъа келген-
лени саны арт жыллада 
иги кесекге  ёсгенди. Бай 
эм ариу табийгъаты бол-
гъан жерле тийишлисича 
сакъланнган да этедиле, 
болсада Россейни Прави-
тельствосу энди алагъа  
къошакъ мадарла  кийире-
ди. Биринчи сентябрьден 
башлап федерал закон 
ишлеп тебирегенди эм аны 
бла байламлы  биринчи 

тийишли документле да 
къабыл кёрюлгендиле.

 Россейли правительство 
турист инфраструктураны 

айнытыу бла байламлы 
къошакъ мадарланы кийи-
рирге къагъытланы хазыр-
лагъанды. Битеу ол затла 
табийгъат байлыгъыбызны 
сакъларгъа эм адамлагъа 
таплыкъгъа, жолоучуланы 
солууларын игилендирирге 
эм къоркъуусузлукъларын, 
табийгъатха заран жетдир-

мей, жалчытыргъа деп бар-
дырыладыла», – дегенди 
республиканы оноучусу.

Сагъынылгъан министерствону 
башчысыны кенгешчиси Борис Ба-
лагов ишни баргъаныны юсюнден 
айтханды. Ол билдиргенича, хазыр-
ланыугъа кёп къалмай битеу да 960 
миллион сом къоратыллыкъды. Аны 
аслам кесегин – 823 миллионну – 
предприятияла бла организацияла 
бёлгендиле. Ол санда «Газпром 
межрегионгаз Нальчик» – 109,4, 
«Каббалкэнерго» уа – 216 миллион 
сом багъасына мадар этерикдиле. 
«Саулай айтханда, бёлюннген ахча-
ны ючден экиси хайырланылгъанды, 
белгиленнген жумушланы кёп къал-
май бары да тамам этилгендиле», 
– дегенди Балагов.

Ахча ремонт эмда хазырланыу 
ишледен сора, аварияла болгъан 
кезиуледе изленнген материалладан 
къыстырыкъ этиуге да къоратылады. 
Министрни кенгешчиси билдиргенн-
ге кёре, бу жаны бла да хал осал 
тюйюлдю. Сёз ючюн, эсге сала 

айтханда, былтыргъы къыш кезиу 
хазна чурум болмай озгъанды, алай 
дагъыда уллу кёллюлюк этерге уа 
жарамайды.

Республикада битеу да 387 ко-
тельня ишлейди, аланы 95 проценти 
хазырдыла. Суу, жылыу, газ эмда ток 
ызланы кёп къалмай бары да ол хал-
дадыла. Тийишли предприятияланы 
адамлары мюлклерине тынгылы 
къарайдыла, керек жерлерине ре-
монт этедиле, жангыртадыла. Бир-
лери бу ишлерин озгъан жаз башы 
башланнганы бла окъуна бардырып 
тебиреген эдиле. Ол шартны Муаед 
Кунижев да белгилегенди.

Котельняланы келир айны би-
ринчисинде сынам халда ишлетип 
кёрюрге дейдиле. Жылыу сетьлени 
да толу хайырланып башларны 
аллында алай этерге керекди. Ары 
дери уа кёп фатарлы юйлени тынгы-
лы хазырларгъа тийишлиди. Быйыл 
аланы токъсаны уа тынгылы ремонт 

этиу программагъа тюшгендиле. 
Аны айтханда, Борис Балагов ол юй-
лени ичлеринде инженер ызларын 
ишге узакъгъа созмай хазыр этерге 
чакъыргъанды.

Быйыл кёп жерледе жолланы жан-
гыртыу жаны бла къадар иш барады. 
Аланы кезиуюнде эски быргъыланы 
да алышадыла. Аны себепли аллай 
объектледе хар нени да жылыу 
жибериу кезиу башланыргъа дери 
тамам этерге керекди.

Борис Баширович билдиргеннге 
кёре, бу кюнлеге Урван эмда Терк 
район къышха толусунлай хазырды-
ла. Энтта да тёрт муниципалитет бар 
жумушларын тамам этгендиле, алай 
шагъатлыкъ къагъытларын кёргюзт-
мегендиле. «Аланы сакълайбыз, 
башхаланы ишни терклендирирге 
чакъырабыз. Эсигизде болсун, тий-

ишли паспортланы эмда актланы 
биринчи октябрьге дери къол салып 
кёргюзтюрге керекди», – дегенди ол.

Кенгешде районланы эмда Наль-
чик шахар округну келечилери сё-
лешгендиле. Ала жыйылгъанланы 
жер-жерледе болум бла шагъырей-
лендиргендиле, къаллай чурумла 
болгъанын да туура этгендиле. 
Дагъыда коммунал ресурсла ючюн 
тёлеулени жыйыуну, низамгъа сый-
ынмагъанланы ишлерин сюдге 
бериуню, аны къыйматын кючленди-
риуню юсюнден да сагъыннгандыла. 
Муаед Кунижев келир сууукълагъа 
уллу кёллю болмай хазырланыргъа, 
белгиленнген жумушланы барын да 
тамамларгъа чакъыргъанды.

УЛБАШЛАНЫ Мурат.

КъМР-де Ич ишле ми-
нистерствода Жамауат 
советни таматасы Руслан 
Макушев эм энчи аскер 
операциягъа къатышхан-
лагъа болушлукъ жаны бла 
«Ата журтну къоруулаучусу» 
фондну КъМР-де бёлюмю-
ню башчысы Муаед Дадов 
бирге ишлеуню юсюнден 
келишимге къол салгъан-
дыла.

Алай бла  энчи аскер опе-
рациягъа къатышханлагъа, 
аны ветеранларына  бла 
юйюрлерине болушлукъ 
толтуруу жаны бла бир-
ге ишлерге белгиленеди. 

«Келишимни  чеклеринде 
сынауларыбыз бла алы-
шынырыкъбыз, хайырлы 
мадарланы тамамлауну 

жолларын белгилерикбиз»,-
дегенди Руслан Макушев.

ТИКАЛАНЫ Фатима 
хазырлагъанды.

Россей Федерацияны Къоруулау 
министерствосу аскерчилеге письмо-
ланы бла посылкаланы тапдыргъан 
ишин андан ары бардырады.

РФ-ни Къоруулау министерствосуну 
оноучусуну буюруууна кёре,  Россей Фе-
дерацияны Къоруулау министерствосуну 
Фельдъегерь  почта связь управлениясы 
«Россейни почтасы» акционер обществосу 
бла бирге энчи аскер операциягъа  къа-

тышхан аскерчилеге почта корреспонден-
цияны тапдырыу ишни къурагъанды.

Аскерчилеге почта корреспонденция 
Россейни почтасыны бёлюмлерини юсю 
бла (посылкаланы ауурлукълары 10 кило-
граммгъа дери) хакъсыз тапдырылады, 
анда быллай адрес болургъа керекди: 
103400, Москва шахар, аскер частны но-
мери, аскерчини тукъуму, аты эм атасыны 
аты.

КъМР-ни Курортла эм туризм министер-
ствосуну ишчилери Украинадан кёчюп келип, 
мында юйле алгъынчы, санаторийледе бол-
жал халда жашагъанланы жокълагъандыла. 

Бу жол ала «Тау шаудан» санаторийде 
болумну тинтгендиле. Бюгюнлюкде  анда 
31 адам жашайды. Аланы асламысы юй-
юрледиле. 

Ведомствону специалистлери юйле алыр-
ча къырал сертификатланы кимле алгъан-
ларын, кимле уа алмагъанларын эм ол не 
бла байламлы болгъанын ачыкълагъанды-
ла. Сертификатланы алгъанладан жашау 

журтла излегенлерин бла къалгъанларын 
да сурагъандыла. Тюрлю-тюрлю соруулары 
болгъанлагъа консультацияла бардыргъан-
дыла эм жарсыулары бла байламлы къайсы 
органлагъа эм къайры барыргъа кереклисин 
ангылатхандыла. 

Министерствону келечилери бу ызда 
ишни мындан ары бардыргъанлай турлукъ-
дула, деп билдиреди ведомствону пресс-
службасы. 

ТАППАСХАНЛАНЫ Аминат. 

Ёхтемлениу 

Минги тауну этеклеринде орналгъан 
миллет парк – эм игилени санында  

Хайырлы башламчылыкъ

 Келишим

Аскерчилеге биригип болушурукъдула

Жокълау

Къыш кезиуде 
апчымазча

Къабарты-Малкъарны Къурулуш эмда жашау журт-коммунал 
мюлк министерствосунда ётген кенгешде республика келир къышха, 
аны бла бирге уа жылыу бериу кезиуге хазыр болгъаныны юсюнден 
ушакъ баргъанды. Жыйылыуну КъМР-ни Правительствосуну Предсе-
дателини биринчи орунбасары Муаед Кунижев бардыргъанды. Аны 
ишине министерстволаны, ведомстволаны, районланы эмда шахар 
округланы, суу, электрокюч, газ эмда жылыу бла жалчытхан пред-
приятияланы бла организацияланы башчылары эм келечилери да 
къатышхандыла.

Жыйылыуну ача, Татьяна Егорова 
Жаш тёлю палатагъа сайланнган-
ланы эмда аланы ишлеп башлагъ-
анлары бла алгъышлагъанды. 

– Мен хар заманда да айтама, 
Парламентде Жаш тёлю палата 
ышаннгылы ишлеген структурады. 
Ёсюп келген тёлюню арасында 
анга сейир алгъынча уллулай къал-
гъаны къууандырады. Сиз къыйын 
сайлаудан ётгенсиз, депутатлагъа, 
жалынчакъсыз экспертлеге ишлер-
ге хазыр болгъаныгъызны билдир-
генсиз, сейир башламчылыкъланы 
кёргюзтгенсиз. Биринчи атламла 
бардыла, мындан ары да ала же-
тишимли, хайырлы болурла деп 
ышанама, – дегенди.

Спикер палатаны алгъын чакъ-

ырыуларыны кёп келечилери бю-
гюнлюкде бийик къуллукълада иш-
легенлерин, жер-жерли органланы 
депутатларына сайланнганларын, 
жамауат иш бла тири кюрешген-
лерин  да айтханды. «Жаш тёлю 
палата ёсюп келген тёлюге уллу 
онгла береди дерчады. Алай аны 
къауумуна кирип къалгъан азды, 
айныргъа, жетишимли болургъа 
сюе эсегиз,  иш кёллюлюгюзню,  
билимигизни кёргюзтюгюз», – деп 
чакъыргъанды спикер.

Ишни къурауну сорууларына 
кёче, Татьяна Борисовна жаш депу-

татланы бек алгъа ишлерин  планн-
га кёре къураргъа  кереклисине юй-
ретгенди. «Парламент келир кезиу-
де толтуруллукъ ишлени тизмесин 
сессияны ахыргъы жыйылыуунда 
къабыл кёреди. Алай бла уа ишни 
неден башларыгъыбыз алгъадан 
да белгилиди», – деп къошханды 
эмда жаш депутатла жылны ичинде 
толтургъан жумушланы эсеплери  
Парламентни жыйылыуунда сю-
зюлгенлерин да эсгертгенди. 

Татьяна Борисовна  Жаш тёлю 
палата, биринчиден, парламен-
таризмни айнытыр, ёсюп келген 
тёлюню сейирлерин законла чыгъ-
арыугъа бурур, праволу жамауатны 
айнытыр, жаш тёлю политиканы 
къурар мурат бла жарашдырыл-

гъанын айтханды. Алай эсе уа, жаш 
адамланы законла жарашдырыу   
ишге энчи эс бурургъа чакъыргъан-
ды эмда аны жашырынлыкъларына 
юйретгенди.    

Палатаны къауумунда уа бир нен-
ча комиссия къуралгъанды, алагъа 
жаш адамла сейирлерине кёре 
киргендиле. «Сайлагъан сферада 
законланы, излемлени билирге ке-
рексиз, кемчиликледен, жетишме-
ген затладан да хапарлы болургъа 
тийишлиди. Ол кезиуде уа предло-
женияла, башламчылыкъла этерге 
женгилирек боллукъду», – дегенди. 

Татьяна Борисовна палатаны 
алгъын чакъырыуларыны жаш 
депутатлары бир ненча федерал 
законну проектин хазырлагъанла-
рын, аланы башламчылыкъларыны  
мурдорунда республикалы право-
лу документле къуралгъанларын 
эсгертгенди эмда депутатла жаш 
адамла бла бу жаны бла ишлерге, 
аланы юйретирге хазыр болгъанла-
рын айтханды.

Сёз Парламентни контроль-ана-
литика, представительный борчла-
рыны юслеринден да баргъанды. 
«Закон ишлемей эсе, хайыр кел-
тирмей эсе, ол бир адамгъа да 
керекмейди», – деп белгилегенди. 

Бюгюнлюкде уа Парламентни 
бу жаны бла иши кёп тюрлю къу-
ралыпды: жамауат тынгылаула, 
кенгертилген жыйылыула, жеринде 
тюбешиуле. Ол жаш адамла алагъа 
къатышыргъа эркин болгъанларын 
билдиргенди. 

Проект ишни айнытыргъа кере-
клисине да бурулгъанды эс. Татья-
на Егорова элледе жашагъан жаш 
адамла бла байламлыкъланы кюч-
лерге, республиканы битеу жаш тё-
люсю ючюн жууаплылыкъны сезер-
ге да чакъыргъанды. «Элде жаш 
тёлю адет-тёрелерибизни, миллет 
культураны терен биледи, сакъ-
лайды.  Аланы да республиканы 
жашаууна къошаргъа, сезимлерин 
кенгертирге тийишлиди»,–дегенди.

Волонтёр эм жандауурлукъ жу-

мушланы тирилтирге кереклисин 
айта, спикер палатаны алгъын 
чакъырыуларыны келечилери бу 
жаны бла уллу сынау жыйгъан-
ларын, ала кёп тюрлю жумушла 
тамамлагъанларын белгилегенди. 
Юлгюге, онкология ауруудан къый-
налгъан сабийлеге концертлени, 
тамата тёлюге болушлукъгъа бурул-
гъан акцияланы, ёксюз эм къарар 
адамлары болмагъан сабийлеге 
себепликни келтиргенди. 

Энчи аскер операция бардырыл-
гъан кезиуде уа аскерчилеге бла 
аланы юйюрлерине болушлукъ 
бютюнда магъаналы болгъанын, 
аны волонтёр ишни чеклеринде 
толтурургъа кереклисин чертгенди 
спикер. 

Тюбешиуню экинчи жарымында 
жаш парламентарийлени Татьяна 
Борисовнагъа жууапла берирге 
онглары болгъанды. Ала законла 
жарашдырыу, Парламентни жый-
ылыуларына къатышыу, жаш тёлю 
проектлени жашауда бардырыу 
юслеринден болгъандыла. 

Ахырында Татьяна Егорова  бирге 
келишип ишлерге, депутатла бла 
байламлыкъланы кючлерге чакъ-
ыргъанды. «Биз а сизге не жаны 
бла да болушургъа, юйретирге, со-
рууларыгъызгъа жууапла берирге 
хазырбыз», – дегенди.

ТИКАЛАНЫ Фатима. 

Ишни тирилтирге, байламлыкъланы 
кючлерге чакъыргъанды

КъМР-ни Парламентини башчысы Татьяна Егорова Жаш тёлю палатаны жангы – 8-чи – чакъырылыууну келечилери бла 
тюбешгенди. Сёз палатаны ишин къурауну, жаш адамладан къаллай башламчылыкъла сакъланнганларыны, депутатла 

бла байламлыкъла жюрютюуню юслеринден баргъанды.  Ушакъгъа Билим бериу, илму эм жаш тёлюню ишлери жаны бла 
комитетни таматасы Нина Емузова да къатышханды.

Къол усталыкъны 
сейир дуниясында 

РФ-ни Правительствосуну Председатели Михаил 
Мишустин кесини орунбасарлары бла бардыргъан 
жыйылыуда къыралда жолоучула кёп баргъан 
жерледен бирине Минги тауну этеклери саналгъанын 
белгилегенди. Андан сора да, ол табийгъат тамаша-
лыгъы бла Приэльбрусье, Куршская коса, «Краснояр-
скны Чыпынлары», Кисловодскну эм Сочини миллет 
парклары бла туристле жюрюген къыралда беш ариу  
жерге тергелгенин чертгенди.  Аны юсюнден КъМР-ни 
Башчысы Казбек Коков кесини телеграм-каналында 
билдиргенди.

Кавказны эркинлиги ючюн сермешни 80-жыллыгъына

 Ушакъ

Нальчик шахарны администрациясы му-
ниципал маршрутланы «Яндекс. Транспорт» 
сервисге къошуу бла байламлы ишни ётдю-
реди. Алай бла бюгюнлюкде анга къошул-
гъанланы араларында Хасаниягъа жюрюген 
«17А» маршрут да барды. 

Жууукъ кезиуде шахарны ичинде айланн-
ган битеу муниципал транспортну къайда 
болгъанын «Яндекс карты» сервисни хай-

ырланып, хар адам да кесини телефонунда 
кёрюрге боллукъду. Алай  бла битеу керек 
информацияны маршрутну неда ол тох-
тагъан жерни белгисине басып табар амал 
барды. Дагъыда алайтын къайсы  автобусла 
озгъанларын да билирге боллукъду. 

ТАППАСХАНЛАНЫ Аминат.   

Кичималка элни амбулаториясы 1985 жылда 
хайырланыугъа берилген кюнден бери  анда 
тынгылы ремонт ишле бардырылмагъандыла. 
Аны себепли саулукъ сакълау учрежденияланы 
жангыртыу жаны бла  ишле «Саулукъ сакълау»  
миллет проектни чеклеринде анда да къурал-
гъандыла.

Бюгюнлюкде мекямны  терезелерин алышхан-
дыла эм башын жангыдан жапхандыла. Экинчи 

кезиу бла аны инженер ызларын жангыртырыкъ-
дыла, ичин, тышын да  сюртюрюкдюле. Амбулато-
рияда 1144 адамны саулукъларына къарайдыла. 

Жангыртылгъандан сора, анда врачланы каби-
нетлери, процедурный эм дагъыда башха отоула 
жарашдырыллыкъдыла. Медицина техниканы да 
берилгенине кёре саллыкъдыла. 

Объектни  хайырланыугъа жылны ахырына 
берликдиле.    

Элбрус элде жангы маданият юйню къурулушу 
бардырылады. Ол «Эллени не жаны бла да ай-
нытыу» деген къырал программаны чеклеринде 

бардырылады, деп билдиреди КъМР-ни Къурулуш 
эм жашау журт-коммунал мюлк министерствосу-
ну пресс-службасы. 

Огъары Холамдан 
Гуртуланы Буштукъну 
жашы Атлы Уллу Ата 
журт урушха 115-чи атлы 
дивизияны къауумунда 
къатышханды. Ол Ростов 
областьда Уллу эм Гит-
че Мартыновка эллени 
тийресинде къазауат 
бардыргъанды.  Артда 
8-чи гвардий мараучу 
бригаданы къауумунда  
Малгобек эм Эльхотово 
тийрелеринде фашист 
аскерлени алгъа барыу-
ларын  тыйгъанды. 

1942 жылда октябрьде 
бригаданы Туапсени тийре-
сине кёчюредиле. Бу кезиуде 
уа шахарны къатында болум 
бютюнда къыйын эди. Кав-
казны къолгъа этерге, аны 
табийгъат байлыкъларына 
жетерге, фронтда болум-
ну тюрлендирирге кюреш-
ген гитлерчиле техниканы, 
аскерлени да аямагъанды.

8-чи мараучу бригада-
ны къауумунда 1943 жыл-
да февральдан сентябрьге 

дери Гурту улу Новорос-
сийскни къоруулау сермеш-
леге къатышханды.  

Гурт уланы Атлы 1943 
жылда сентябрьден 1-чи 
Украин фронтда къазауат 
бардыргъанды,  Бердичев, 
Тернополь эм башха шахар-
ланы эркинликлери ючюн 
сермешгенди. 117-чи гвар-
дий Бердичевский мараучу 
дивизияны къауумунда ол 
Польшаны эм Чехослова-
кияны фашистледен эркин 
этиу къазауат бардыргъан-
ды, Европаны къыралларын 
фашизмден ариулай, душ-
манны уясына дери  къуууп,  
Германиягъа жетгенди. 

Бир жол Гурту улу къуллукъ 
этген взвод агъач жерлеге 
тюшеди. Кечеге дери ай-
лана, тереклени арасында 
аскерчиле сунмай жангыз 
сюелген юйню  кёредиле. 
Анда тохтаргъа, солургъа, 
тангнга чыгъаргъа оноула-
шадыла. Кюн чыгъа-чыкъ-
маз, аскерчиледен бири юй 
таба фашистлени уллу къау-

уму жууукълаша тургъанын 
кёрюп, къуугъун этеди  – бек 
аздан жюз душман.

Алайда взвод гитлерчиле-
ге къажау атышыу башлай-
ды, душманны кёп аскерчиси 
жокъ этиледи. Ол сермешде 
батырлыгъы ючюн Атлы  
Къызыл Жулдузну орденине 
тийишли кёрюлгенди. 

1945 жылда майны ал кюн-

леринде Гуртуланы Атлы Бер-
линни тийресинде Луккен-
вальд  жер ючюн къазауатда 
да кесини аскерчи сынауун, 
кишилигин кёргюзтгенди. 
Алайда болдургъан батыр-
лыгъы ючюн ол Къызыл 
Жулдузну ордени бла экинчи 
кере саугъаланнганды. 

Командирле хазырлагъан 
документде аны юсюнден 
былай жазылады: «Жол-
даш Гуртуев дивизияны кон-
трразведкасыны «Смерш» 
энчи отрядыны аскерчисича 
душмандан эркин этилген 
жерледе къалгъан душман-
ладан  тазалау жумушлагъа 
тири къатышханды. Эллени 
бла агъачланы тинтген кези-
уде Ж.Гуртуев 10 немислини 
тутханды, энтта 5 сатхычны 
ачыкълагъанды. Дивизияны 
биринчи бёлюмюнде бол-
гъан кезиуде, къазауат къаты 
баргъанына къарамай, доку-
ментлени тийишли жерлеге 
заманында жетдиргенди».

Гвардий аскерчи Гурту-
ланы Атлы Уллу Ата журт 

урушну фронтларында бол-
дургъан жигитлиги ючюн 
«Кавказны къоруулагъаны 
ючюн», «Праганы эркин 
этгени ючюн» майдаллагъа 
тийишли кёрюлгенди. Уллу 
Хорламгъа ол Чехословаки-
яда тюбегенди.  

Мамыр жашауда да Атлы 
Буштукович жигерликни, иш 
кёллюлюкню юлгюсюн кёр-
гюзтгенди. Ол, таулу халкъ 
кёчгюнчюлюкден туугъан 
журтуна къайтхандан сора, 
кёп жылланы Совет Союз-
ну Жигити Байсолтанла-
ны Алимни атын жюрютген 
колхозда сюд жарашдырыу 
фермагъа башчылыкъ эт-
генди. Аны жигерлигине, иш 
кёллюлюгюне да берилгенди 
багъа. Гурту улу «За освое-
ние целинных земель», «За 
трудовое отличие», «За тру-
довую доблесть» майдалла 
бла саугъаланнганды. 

ТИКАЛАНЫ Фатима 
хазырлагъанды. 

Душманны уясына дери  къуугъанды

Жангычылыкъ

Тапландырыу 

Къурулуш

Ейск шахарда аскер лётчи-
клени хазырлагъан училище-
ни бошагъанланы санында 
кёп белгили адамла болгъан-
дыла. Озгъан ёмюрню 90-чы 
жылларында бу шахарда 
болгъанымда, окъуу юйню 
музейине баргъан эдим. Анда 
Байсолтанланы Алимни кёп 
суратын кёрюп къууаннганым 
бюгюнча эсимдеди. 

Музейде Совет Союзну 
Жигитлерини суратлары бек 
сыйлы  жерде тагъылып эди-
ле. Энди алагъа Россей Фе-
дерацияны Жигитлери да 
къошулгъандыла. Аладан 
бири, Байсолтанланы Алим-
ча,  Ата журтун къоруулай, 
жанын къурман этген Боташ-
ланы Къанаматды. Эки таулу 
жигитни да атлары бу музей-

де, адамланы эслеринде да 
кёпге сакъланырыкъдыла.

       
     МАМАЙЛАНЫ Алий.

Сый бериу

Халкъны эсинде
сакъланырча

– Рустам Галиевич, эм 
магъаналы сорууладан 
бири: арт кезиуледе «Эко-
логистика» кир–кипчикни та-
шыу графигинден терк-терк 
чыгъып башлагъанды, ол не 
бла байламлыды, мындан 
арысында да иш алаймы 
къаллыкъды?

– Ол асламысында жылны 
кезиую бла байламлыды. Нек 
дегенде жайда кир-кипчик иги 
да кёп болады, аны ючюн а 
орунла терк толадыла. Абери-
лени, сёз ючюн, продукцияны 
хайырланыу ёседи, тийреде 
адам санына кёре орнатыл-
гъан орунла уа болжалындан 
алгъа толадыла. Шёндюледе 
болум къайтыша башлагъан-
ды, график да жерине келип 
тебирегенди.

– Республика да кир-
кипчикни тыйгъычсыз та-
шып турурча къаллай бир 
техника керекди?

– Аны тергеген къыйын 
тюйюлдю. Росстатны бил-
дириуюне кёре бизни респу-
бликада бюгюнлюкде 904 
минг адам жашайды. Бир 
адамгъа кир-кипчикни мар-
дасы 2,98 кубометр болады 
бир жылгъа. Барында бирге 
тергегенде, 2,693 миллион 
кубометр чыгъады. Жылда 
кюнлени санына бёлгенде, 
кюннге 7-7,5 минг кубометр 
кир-кипчик жыйылады. Бир 
машина уа бир кюннге жюз 
контейнерни тазалайды. Ол 
а 110 кубометрди.

Алай бла республикада бир 

кюнню ичинде жыйылгъан 
кир-кипчикни ташып кетерир-
ча эм азындан ауур жюк та-
шыгъан 67 машина керекди, 
ала бирер рейс этселе. Бизде 
уа бир-бир машинала кюннге 
талай рейс этедиле. 

Предприятияда шёндю 69 
машина барды. Алай ала да 
жетишмегенлерин кёребиз. 
Аны себепли, тергеулерибиз-
ге кёре, энтта да 36 машина 
алыргъа керекди.

Машинала жолгъа танг эрт-
тен сагъат алтыда окъуна 
чыгъадыла, жайда ингирде 
сегизге, оннга дери да ишлей-
диле. Бир-бир жерлеге къай-
тып бир ненча кере барадыла.

– (Къараучудан соруу) Ре-
спубликада эркинликсиз 
къуралгъан  тёбелени саны 
ёсе барады. Аланы кетериу 
бла иш къалайды, анга кимди 
жууаплы?

– Быллай тёбелени кетериу 
муниципалитетлени борчла-
рыды. Анга деп  алагъа отуз 
кюн бериледи. Ол заманны 
ичинде тийре тазаланмаса, 
аны биз этебиз. Алай ол да 
аны уллулугъуна кёре болады.

Ол айтханым а неди: кир-
кипчикни жыйыучу жерде жан-
жанларына тёгюле кетип гитче 
тёбеле боладыла. Сёз ючюн, 
Нальчикни юсюнден айтсам, 
биз аны администрациясы 
бла келишип, аллай тийрелени 
кесибиз тазалайбыз. Алайлада 
чапыракъла, бутакъла, къуру-
луш ишледен къалгъан ууакъ 
затла да болуучудула. 

Башха муниципалитетледе 
уа аллай тийрелеге, айтха-
нымча, ала кеслери неда 
управляющий компанияла 
къараргъа керекдиле. Закон 
бла  ишибиз алайды: жерине 
барып, орунда болгъан кир-
кипчикни машинагъа жюклеп, 
алып кетерге.

Жол жанларында, сабанла-
да кир-кипчик тёгюлюп тур-
гъанын кёрсек, эсге алабыз, 
администрациялагъа билди-
ребиз. Росприроднадзор да 
кюрешеди аны бла.

Бюгюнлюкде республикада 
эркинликсиз къуралгъан жюз-
ден артыкъ кир-кипчик тёбе 
табылгъанды. Аланы барын 
да кетерирге, ол тийрелени тап 
халгъа келтирирге тийишлиди.

– Кир-кипчикни заманын-
да кетерилмегенини юсюн-
ден къайры билдирирге 
боллукъду?

– Бизге. Диспетчерлери-
бизге адамла телефон бла 
сёлешип айтадыла, бирле 
графикни эсге саладыла, 
кеч къалмагъыз, унутмагъыз 
ишигизни дегенле да болады-
ла. Дагъыда социал сетьледе 
бёлюмлерибизге жазаргъа 
жарайды. Заявканы дагъыда 
ЦУР-да, «Госуслуги» порталда 
къояргъа боллукъду. Битеу 
айтылгъанны эмда жазыл-
гъанны юсю бла оноу 5-10 
минутну ичинде этиледи, ызы 
бла жууап бериледи.

– (Къараучудан соруу) 
Орунлада жыйылгъан кир-
кипчикни алып, аланы къат-

ларында тёгюлюп тургъан 
картон юзюклени, къуру-
лушдан къалгъан затланы уа 
къоюп кетгенлерин кёреме. 
Предприятие не затны кете-
рирге борчлуду?

– Бу соруу дайым берилип 
туруучуду. Бизни машина-
ларыбызда видеокамерала, 
ГЛОНАСС система да орна-
тылыпдыла. Машина жерине 
жетгенин, анда кир-кипчикни 
алып кетгенин кёребиз. Ба-
шында сагъыннганымча, 
Нальчик шахарны юсюнден 
айтсакъ, кир-кипчик орунла-
ны эмда аланы къатларында 
тёгюлюп тургъан хар нени 
да толусунлай биз тазалап 
кетебиз. Районлада уа иш 
башхаракъды, аны юсюнден 
да алгъаракъда айтханма.

Адамла ремонт этгенлерин-
ден сора, къалгъан-къулагъан-
ланы орунлагъа угъай, аланы 
къатларында жыядыла. Бир 
жаны бла тюз этедиле. Алай 
жанындан къарагъанда уа 
алайы тазаланмай тургъаннга 
ушайды. Ол алай тюйюлдю, 
машина алайгъа графигине 
кёре барып, таза этип кете-
рикди.

– Машинагъа кир-кипчикни 
жюклеучюню ишине не зат 
киреди?

– Кир-кипчикни машинагъа 
жюклеу. Олду аны борчу. 
Муниципалитет бла келишим 
этилген эсе, орунланы къат-
ларында тийрени тазалау да 
киреди ары. Аллай келишим 

а жаланда Нальчик шахар бла 
этилгенди.

– Ушагъыбызны аллында 
жай кезиуде болумну юсюн-
ден айтхан эдик. Мындан 
арысында аллай чурумла 
чыкъмаз ючюн не зат этерге 
умутлусуз?

– Эсге сала айтсам, былтыр 
жайда да болгъанды алай. 
Аны сылтауларын тинтгенбиз, 
ишчилерибиз жетишмеген-
лерин кёребиз. Техника, анга 
керекле да азлыкъ эте эдиле. 
Быйыл аладан сатып алгъан-
быз. Алай кир-кипчик кёпден-
кёп бола барады.

Бюгюнлюкде хар районда 
болумну тинте турабыз, жууукъ 
кезиуде аны эсеплерин чыгъ-
арлыкъбыз. Анга кёре келир 
жыллада хар кезиуге да къа-
лай хазырланыргъа керекли-
син билликбиз. Керек болса, 
машиналаны санын кёбюрек 
этерикбиз, кир-кипчик орунла-
ны санына да къошарыкъбыз.

– (Къараучудан соруу) 
Кир-кипчикни ёлчеми жыл-
дан-жылгъа кёбейе барады 
дейсиз. Аны бла артда не зат 
этесиз?

– Жыйылгъанны барын да 
тийишли заводха ашырабыз. 
Аны анда айырып жарашды-
радыла. Къайтарып абериге 
жарарыкъ затланы чыгъарып, 
башха регионлагъа жибере-
биз.

УЛБАШЛАНЫ Мурат 
хазырлагъанды.

Театр искусствону 
лабораториясы

Къарачай-Черкесде театр искусствону 
биринчи инклюзив лабораториясы ачылгъан-
ды, анда хакъсыз 100 сабийни  юйретирге онг 
барды, деп билдиргенди проектни башчысы 
«МонЭльбрус» театрны продюсери Къоркъмаз-
ланы Руслан.

– Театр искусствону инклюзив лаборатория-
сы республикада бу жаны бла биринчи проек-
тди, анда чекленнген онглары болгъан сабий-
леге мастер-классла бардырыллыкъдыла. Актёр 
усталыкъгъа ала Станиславскийни системасына 
кёре юйренирикдиле, андан тышында белгиле 
бла кёргюзтюу жыр эм поэтика ингирле да 
боллукъдула, – дегенди ол.

Анда гитчеле дагъыда режиссурагъа,  сурат 
ишлерге, къоркъуусузлукъну жорукъларына, 
саулукъларына хайырлы театр физкультурагъа 
да юйренирикдиле. Сакъланнганыча, лабора-
ториягъа келирге сюйгенледен заявкала кёп 
боллукъдула, алай сайлаудан жангыз жюзюсю 
ётерикди. Проектни ахырында сабийле кеслери 
сайлагъан орус халкъ жомакъгъа кёре сахна 
оюн саллыкъдыла. 

Проект Президент эм республиканы Урунуу 
эм социал къоруулау министерствосуну грант-
ларына бардырылады.

 Россейни кубогу – Чеченде
 Парашют спортдан халкъла аралы эришиуле 

бла Россейни кубогуну финалы 1-8 октябрьде 
Чеченде Спецназны университетинде бар-
дырыллыкъдыла, деп билдиредиле регионну 
Башчысыны бла Правительствосуну пресс-
службасындан.

Алай бла къыралны эм иги спортчулары ку-
пол пилотированияны беш бёлюмюнде – много-
борье, узакъгъа секириу, терк эм тюз секириу, 
фристайл – сынашырыкъдыла. Парашют 
спортдан эришиуге уа Россейни субъектлерин-
ден, Къазахстандан, Къытайдан бла ЮАР-дан 
спортчула келликдиле. Чеченни башчысыны 
болушлукъчусу Байбетар Вайнахов айтханнга 
кёре, бюгюнлюкде республиканы спорт ара 
болурча онгу барды, боллукъ эришиуле уа анга 
себеплик этерикдиле. «Спецназны россейли 
университети  кимге да ачыкъды, мында спорт-
дан башлап тактика-энчи хазырлылыкъгъа дери 
юйренирге боллукъду», – дегенди ол. 

Эришиуледе хорлагъанладан къыралны жый-
ымдыкъ командасы къураллыкъды.  

Жандауурлукъгъа
 къатышхандыла

Ставропольну предприятиялары энчи аскер 
операциягъа къатышханлагъа эм аланы юйюр-
лерине себепликге жети миллион сом жыйгъ-
андыла, деп билдиреди крайны экономиканы 
айнытыу министри Денис Полюбин. 

Организацияла бла  байламлыкъланы гу-
бернатор Владимир Владимировну буйругъун 
толтурууну чегинде тохташдырылгъандыла. 

Жандауурлукъ ишге аш-азыкъ жарашдыргъан 
эм промышленность предприятияла, инвестор 
компанияла, энчи предпринимательле да 
къатышхандыла. Эм кёп ахча «Ромекс групп», 
«Ставропольская говядина», «Алвиса» эм 
«Монокристалл» бергендиле. Болсада, министр 
айтханыча, аскерчиле къуллукъ этген кезиуде 
аланы юйюрлерини кереклерине къарарча 
ахчаны не тюрлю ёлчемледе да ётдюрюрге 
боллукъду.

Туризм айныйды
Быйыл жай айлада Къарачай-Черкесде 400 

мингнге жууукъ адам солугъанды, ол а былтыр  
бла тенглешдиргенде 11 процентге кёпдю, деп 
билдиредиле регионну Туризм эм курортла 
министерствосундан. 

Туристле бегирек да Домбайны, Архызны, 
Бал чучхурланы сайлагъандыла. Архызгъа 
150 минг инсан келгенди, Домбайгъа – 190 
минг, «Бал чучхурла» комплексге уа – 45 минг. 
Туризм айныгъанына себепликни инвестиция 
проектлени бардырыу, жангы солуу объектлени 
ишлеу, республиканы туризм жаны бла айбат-
ландырыу этгендиле. Юлгюге, бусагъатда анда 
«Притяжение 2023» фестивальгъа 15 минг 
адам къарагъанды. 

Чабакъ тутуу 
асламыракъды

Дагъыстанда Каспий  тенгизде сазан ча-
бакъны тутуу кезиу башланнганды, быйыл анга 
квота эки кереге ёсюп, 1 300 тоннадан кёп 
болгъанды, деп билдиредиле Росрыболовствону 
Шимал-Кавказ жер-жерли управлениясыны 
пресс-службасындан.

Жангычылыкъгъа кёре алгъа жорукъладача 
болмай, бу кюз чабакъчылагъа 500 тоннагъа 
кёп сазан тутаргъа эркинлик бериледи. Бусагъ-
атда бу иш бла 39 предприятие кюрешеди, 
жылны аллындан башлап ала 196 тонна сазан 
тутхандыла. Кюз сезон энди башланнганды, 
Дагъыстанда эм кёп чабакъ бу юч айда бола-
ды, былтыр бу чабакъдан 800-ге жууукъ тонна 
алыннганды. 

Ахшы тюрлениуле 
2024 жылда Шимал Осетияда жашау этерге 

керекли ахчаны эм аз ёлчеми 6,1 процентге 
ёсерикди. Ишлерге жараулу адамлагъа ол 14 
965 сомгъа, пенсиячылагъа 11 807 сомгъа, 
сабийлеге уа 13 331 сомгъа жетдирилликди, 
деп билдирилгенди республиканы Правитель-
ствосуну жыйылыуунда. 

Бусагъатда регионда адамгъа жашау этерге 
керекли ахчаны эм аз ёлчеми 12 938 сомду. 
Аны жангы ёлчеми экинчи жылгъа бюджетни 
къурагъанда эсге алынырыкъды, анга кёре со-
циал пособияла да ёсдюрюллюкдюле, алай бла 
кёбейтилген тёлеулени 90 мингден аслам сабий 
аллыкъдыла, деп билдиргенди республиканы 
премьери Борис Джанаев.

КУЛЬЧАЛАНЫ Зульфия хазырлагъанды.

Татарстанны ара ша-
хары Къазанда озгъан 
ыйыкъда муслийман 
кинону халкъла аралы 
фестивалы баргъанды. Ол 
жыл сайын 2015 жылдан 
бери къуралады, быйыл 
а биринчи кере Къазан 
Кремльде озгъанды. Фе-
стивальны Татарстанны 
маданият министерствосу, 
Къазанны администраци-
ясы эм Россейни муфтий-
лерини совети къурагъан-
дыла.

Киноискусствону байрамы 
жылдан-жылгъа дунияда 
белгили бола барады, анга 
къатышханланы саны да ёсе-
ди. Сёз ючюн, биринчи фе-

стивальгъа онеки къырал-
дан къыркъ фильм келген 
эсе, быйыл онсегизинчиге 
къыркъ тёрт къыралдан алты 
жюз отуз фильм жыйыл-
гъанды. 

Онтёрт жылны ичинде 
жюри жаланда фильмлени 
тинтип тургъанды, арт тёрт 
жылда уа энчи къуралгъан 
жюри сценарийлеге да къа-
райды. Быйыл сценарийлени  
эришиуюнде жюз бла онтёрт 
иш  бар эди. Аладан оню-
чюсюн  «къысха тизмеге»  
сайлагъандыла, ол санн-
га Байсыланы Марзиятны 
«Агъач чурукъчукъла» деген 
проекти да кирген эди. Же-
тинчи сентябрьде Къазан 
Кремльде жюрини аллында 
сценаристле проектлерини 
юсюнден айтхандыла. Рос-
сейден, Индиядан, Ирандан, 
Египетден кинода атлары 
айтылгъан белгили  устала 

хар сценаристге соруула 
бергендиле.

  Юлия Захарованы «Же-
тинчи фатар»  деген проекти 
эм кючлюге саналгъанды 
эм анга беш жюз минг сом 

берилгенди. Дагъыда эки 
проект жюз минг сом ал-
гъандыла. Бир белгили ки-
ношкола Байсыланы Марзи-
ятха сценаристика курслада 
окъургъа жетмишминглик 
сертификат саугъалагъан-
ды. 

Москвада кинематогра-
фистлени ара юйлерини 
директору, режиссёр Екате-
рина Головня: «Биз къыйын 
заманда жашайбыз. Бюгюн 
къарагъан проектлени ас-
ламысында да мудах ха-
парла…сценарийлеге бир 
кесек жарыкълыкъ кийи-
ригиз. «Жетинчи фатар» 
нек хорлады бюгюн? Ол 
комедияды. Дагъыда про-
ектледен энчи белгилеригим 
«Агъач чурукъчукъладыла». 
Марзият сценарийин жазып 
бошаса, мен режиссёрну, 
продюсерни, профессионал 
къауумну  излерикме бу про-
ектге», – дегенди.

КЪАПЛАНЛАНЫ 
Марзият.

Маданият юйде 300 олтурур жер боллукъду. 
Бюгюнлюкде аны къабыргъаларын сюегенди-
ле. Жууукъ кезиуде объектни башын жабыу 
бла ал жанын проект бла тийишлиликге кел-
тириу башланырыкъды. 

Дагъыда маданият юйню уллу фойеси, кий-
имлени берир жери боллукъдула, эл библио-
тека да анда орналлыкъды. Объект тау жерде 
орналгъаны бла байламлы, аны къурулушунда 
ол энчиликге аслам эс бёлюннгенди. Дагъыда 
маданият юйню кесини энчи жылыу берген 
котельнясы эм электрощити боллукъдула. 

Къурулуш бошалып, объект хайырланыргъа 
берилсе, анда хореографиядан, музыкадан, 
суратлау искусстводан кружокла ишлерик-
диле. 

Объектни къурулушу эки жылгъа белгиле-
нипди эм аны 2024 жылны ахырына боша-
рыкъдыла. 

КЪАСЫМЛАНЫ Аминат. 

Кир-кипчикни ташыуда чурумла 
къармашыулукъну излейдиле

Къабарты-Малкъарда регионнга оноу этиу арада (ЦУР) кезиулю тюзюнлей 
эфир ётгенди. Бу жол къараучуланы эмда ол ведомствону келечисини соруула-

рына «Экологистика» предприятияны башчысы Рустам Кочесоков жууап бер-
генди. Ол кир-кипчикни ташыуда болум бла эмда предприятияны онглары бла 
шагъырейлендиргенди, тёгерекде-башда тазалыкъгъа ким жууаплы болгъаны-

ны юсюнден оюмун да туура этгенди.

Сынам

Магъанасы  
ёсе баргъан фестиваль

Маданият

 Хунерлилик

- Джамиля, психология ызны 
сайлагъанса. Ол санга не бла 
сейирди, нени жаратаса бу 
усталыкъда?

- Манга хар заманда да сен 
а дамланы иги  ангылайса , 
алагъа терк илешесе, жара-
шыулуса деп, кёп айтып тур-
гъандыла. Алагъа болушлукъ 
да эталлыкъса дегенлери да 
болгъанды.

Кертиси бла да, усталыкъ-
ны сайлай туруп, ол адамла 
бла ишлерча болса сюйгенме. 
Устаз, врач болуп угъай, алай 
эсе да, алагъа бир кесек жуу-
укъ болгъан зат бла кюреширге 
сюйгенме. Алай бла уа психо-
логда тохташып, окъуй тургъан 
жериме киргенме.

Бу университет кеси да Рос-
сейде 10 ахшы бийик окъуу 
юйлени  тизмесине тюшгенди 
да, аны бла байламлы мында 
студент болгъанымдан сора ан-
дан ары къалай окъуругъуму, не 
бла кюреширигими сагъышын 
этерге ол шарт да себеплик 
болгъанды.

Вузда окъутууну, юйретиуню 
да къалай къуралгъанын жара-
тама. Преподавательлерибиз 
бизге билимлерин, ангылаула-
рын, заманларын да къызгъан-
майдыла. Нени сорсакъ да, анга  
тюшюндюрюрге хазырдыла.  
Бюгюнлюкде бу усталыкъны 
сайлагъан артда кесине жумуш 
тапмай да къаллыкъ тюйюлдю, 
аны алайлыгъын жашау кеси 
ачыкълап турады.

- Алай эсе да, жамауатда 
алыкъа психологну бла психи-
атрны арасын айыралмагъан-
ла бардыла. Не дерге боллукъ-
са аны юсюнден?

- Кертиси бла да, ол алайды. 
Бютюнда бизде, Кавказда, аны 

тюз ангыламайдыла кёпле. 
Адам психологга бара эсе, анга 
башха кёзден къарап, андан 
бир жанлыракъ болургъа кюре-
шедиле, акъылы бла байламлы 
кемчилиги бар да сунадыла. Ол 
а алай тюйюлдю.

Артда жашау къалай бол-
лугъун билмейме, алай а къа-
дарымы сабий психология бла 
байламлы этерге деп турама. 
Нек дегенде психология жаны 
бла адамны абаданлыгъында 
чыкъгъан жарсыула – ала асла-
мысында аны гитче заманындан 
башланып, ол заманда алагъа 
эс бурулмай къалып, артдан 
кеслерин билдире башлайдыла.

Психолог  –  а дамгъа бир 
тюрлю жарсыуундан сёзю-
ню, ушагъыны болушлугъу бла 
чыгъаргъа болушлукъ этеди. Ан-
дан сора да, ол бир жолгъа бир 
ненчаулан бла ушакъ да барды-
раллыкъды. Психиатрияда уа 
алай болмайды. Ол саусузгъа 
къарап, аны халын тинтип, анга 
багъыуну дарман бла бардыра-
ды эмда бир кезиуде жаланда 
биреуленнге  къараялады. Баш-
хача айтханда уа, психиатрия 
къаллай бирге сейир эсе, аллай 
бирге къыйын да болады.

Сёз ючюн, бизни преподава-
телибиз ол жанына да эс буру-
рубузну излеп, бир жол къауу-
мубузну психиатр-врачланы кон-
силиумуна къатышыргъа элтген 
эди. Анда къызчыкъ маска кий-
ип, бетин жабып келип, кесини 
юсюнден хапар айтхан эди. Ол 
тышына чыкъса, анга хар ким да 
къарап, кюлген этгенча кёрюне-
ди. Аны хатасындан а ол айла 
бла юйден тышына чыгъалмай 
къыйналады.

Башхасы уа юйюр къураял-
майды. Адамгъа ышаныулукъ 

сезими къарыусузду. Алай эсе 
да, ким да хурметлеген, атасы, 
анасы да болгъан, толу, на-
сыплы юйюрде ёсгенди эмда 
жашайды. Ол бир ненча кере 
психологга баргъанындан сора 
атасы командировкалагъа жю-
рюучюсюн, анасы уа бир жол 
аны ашырама деп, ашыгъып, 
сабийни къоюп, аны ызындан 
чапханында, ала экиси да аны 
атып кетген сунуп, бек къоркъ-
гъанын эсине тюшюргенди. Биз 
эс бурмай къойгъанлыкъгъа, 
ма быллай ууакъ затладан окъ-
уна жарсыу чыгъып къалыргъа 
болады.

Анала сабийни яслиге асыры 
эртте берирге ашыкъмасала да 
иги эди. Бюгюнлюкде эки-тёрт-
жыллыкъла окъуна сёлешалмай 
неда жюрюялмай къыйналгъан-
ла асламдыла. Аланы арала-
рында уа, медицина жаны бла 
угъай, кёбюсюнде психология 
бла байламлы жарсыула ючюн 
алай болгъанла бардыла. Нек 
дегенде сабийге тийишлисича 
бир сюймеклик берилмесе, ол 
аны сезеди, жарсыуун а айтып 
билдиралмайды. Ол кёп ауруп 
тура эсе да, кесине ата-ананы 
аслам эс бурурун излейди.

- Сёз ючюн, адам кеси пси-
хологга къачан барыргъа неда 
сабийни не заманда элтирге 
тийишлисин къалай ангылар-
гъа боллукъду?

- Бир сабийни окъуй тургъан 
мектебинден башхасына кё-
чюргенликге, ол аны эсине да 
алмай, анда тенглери бла жара-
шып къалаллыкъды. Башхасы 
уа келишаллыкъ  тюйюлдю, 
къыйналгъан этерикди.

Сабий тенглери бла неда ата-
ана жууукъла бла къошулмай, 
апчып, бир жанлы тура эсе, ол 
юйренмегенди неда аны гад-
жетле  бузгъандыла демей, анга 

сакъ болургъа тийишлиди. Адам 
кесин жамауат ичинде жюрюте 
билирча, къоркъмазча, ол да 
башхаладан  кем болмагъанын 
ангыларча этерге керекди.

Сабий кесин къалай жюрют-
генине кёре, анга психологну 
болушлугъу керек болгъаны бла 
къалгъаны да белгили боллукъ-
ду. Сора адамны ишде огъесе 
юйюрде жарсыулары болуп, 
аладан кеси аллына чыгъалмай 
эсе, анга да аллай себеплик  
хата этерик тюйюлдю.

- Адам психологга жюрюй 
эсе, аны ючюн уялыргъа, бу-
югъургъа уа керекмиди?

-  Стоматологга барыргъа 
уялмай эсек, сёз ючюн, пси-
хологга тюз ма алай келирге 
тийишлиди. Алай эсе да, биз 
ангылайбыз, бир бёкем жаш 
бюгюнлюкде къыйналама, пси-
хологга барлыкъ эдим десе, аны 
кёпле ангыларыкъ тюйюлдюле. 
«Этер ишинг болмай тураса, 
бар да  ишлеген эт, хар зат да 
ол заманда тап боллукъду»,-деп 
къояргъа боллукъдула.

Психологга уа адам тенглерин-
де, юйюрюнде айталмагъанын 
да айтырыкъды, жарсыуларын 
билдираллыкъды. Биреу, сёз 
ючюн, жууукъларындан адамын 
асырап, бушууун кётюралмай 
къыйнала эсе, аны ахлулары 
эслемезге да боллукъдула. Алай 
а, аны депрессиясы бар эсе, ол 
кеси аллына кетерикди, заман 
керекди ансы деп турмай, анга 
болушлукъну жолун излерге тий-
ишлиди. Нек дегенде биреуге 
жанындан айтхан тынч болгъан-
лыкъгъа, аны къыйналгъанын 
кесинден бек биллик жокъду.

Миллет ышанларыбызны юл-
гюге келтирсек окъуна, къон-
шула аш этип келтириу, юч-тёрт 
кюнню ахлула-тенгле  къатында 
туруу – аллай затла бошдан 
къуралмагъандыла. «Адамгъа 
адам керекди»,-деп да халкъы-
бызда аны ючюн айтыла келеди. 

- Жашауда нени багъалайса?
- Эки бетлиликни жаратмай-

ма, аны ангылагъан да этмей-
ме. Адамгъа жашауунда юйюрю 
аны таянчагъы, насыбыны мур-
дору да болгъанлай къалады. 
Нек дегенде юйде сени жапса-
радыла, не жаны бла болушлукъ 
да этедиле. Анда: «Сени хар 
затынг да тап боллукъду»,-деп 
айтылгъан сёзле адамгъа кюч-
къарыу да бередиле. Юйюрю 
бла байламлы жылы  эсгериуле-
ни адамгъа магъанасы уллуду.

Ушакъны МОКЪАЛАНЫ 
Зухура бардыргъанды.

Бюгюнлюкде жаш тёлюбюз, алгъа таукел къарай, 
бирсиледен артха къалмай, бютюн жетишимли, айыр-
малы болгъанлары бизни барыбызны да кёллендиреди. 
Аллайларыбыз бар къадарда, миллетибиз не жаны бла 
да айныгъанлай турур деген ышаныулукъ сезимибиз да 
кючленеди. Ала къыралыбызны жер-жерлеринде билим 
ала, юлгюге тийишли бола окъугъанлары ючюн да хур-
мет этеригинг келеди. 

Хасаниячы къызчыкъ Токълуланы Джамиля да респу-
бликабыздан тышында билим алгъанларыбызданды. 
Туугъан элинде мектепни алтын майдалгъа бошап, ол 
Дондагъы Ростовда къыбыланы  федерал универси-
тетини психологияны эмда педагогиканы академиясы 
факультетини психология ызына окъургъа киргенди. 
Быйыл аны бакалавриатыны ючюнчю курсундады.

Студент болгъан ал кезиуюнден бери да окъуу юйню 
профкомуну, волонтёр арасыны да келечисиди. Жай 
солууда юйде болгъан кезиуюнде биз, анга тюбеп, 
ушакъ  этген эдик.

«Юйюр – ол адамны жашауунда таянчагъыды»

Бу кюнледе къыралда би-
лим алыуну халкъла аралы 

кюнюн белгилейдиле. Дуния 
жаратылгъанлы бери адам улу 
тёгерегинде бола тургъан зат-
ланы тасхаларын ачаргъа изле-
генлей барады. Кёп зат билген 
адамгъа жамауатда не заманда 
да артыкъ сый бериледи, анга 
ушаргъа сюедиле, сёзюне тын-
гылайдыла. 

Бизни билимли болууубузда 
ал заманда муслийман эфенди-
лени, ызы бла уа орус халкъны 
къыйынлары уллуду. Алай а бир 
ёмюр алгъа бизни халкъыбыз-
да, башха миллетледе да билим 
алыу дегенни магъанасы бир 
кесек башха болгъанды – адам 
окъуй, жаза билсе, анга къара 
таныгъан дегендиле. Заман ба-
ра-баргъанда уа, ол магъана да 
тюрленнгенди, кенг болгъанды. 
Бусагъатда билимли деп кёп 
билгеннге айтабыз. 

Байрам орузламада къызыл 
тюрсюн бла белгиленмегенлик-
ге, бек магъаналы да, керекли 
да байрамды – ол бир заманда 
да билим алыуну къоймагъыз, 
кесигизни айнытханлай туругъуз 
деп, анга чакъырады. 

Бу кюнню белгилеу шарт 
жаратылгъанлы быйыл 58 жыл 
болады. 1965 жылда Иранда 
баргъан конференцияда къа-
рангылыкъны кетериуню юсюн-
ден энчи айтылгъанды. Ма ол 
заманда тохташдырылгъанды 
байрам да. 

Бизни къырал таматабыз В.В. 
Путин 2002 жылдан башлап 2012 
жылгъа дери заманны, эсигизде 
эсе, билим алыуну 10-жыллыгъы 
деп белгилеген эди. 

Жарсыугъа, дунияны къа-
лайында да жашагъан-

лагъа, биздеча, окъур онгла 
табылмайдыла. Бир-бир къы-
раллада жарлылагъа, башха 
жерде уа тиширыулагъа билим 
алыуну кереклиге да санамай-
дыла. Кертиди, ХIХ `ёмюрню 
ахырында, ХХ ёмюрню аллында 
окъуна, аз эселе да, болгъан-
дыла бизде къара таныгъанла.

1858 жылда патчах прави-
тельство Шимал Кавказны тау 
халкъларындан бийик билим 
берген окъуу юйлеге отуз адам 
алыргъа боллугъун белгилеген-

ди. Анга деп отуз тогъуз минг 
сом да бёлгенди. Ары барыр 
ючюн а, алда тийишли билим 
алыргъа керек эди. Алай бла 
окъуу реформала башланнган-
дыла. 1859 жылда тау школланы 
ачаргъа буйрукъ чыкъгъанды. 

Нальчикде аллай школ 1860 
жылда ачылгъанды. Ол 

1909-1910 жыллагъа дери ишле-
генди. Аны мурдорунда реаль-
ный училище ачылгъанды арт-
да. Нальчикде тау школда хакъ 
бла окъуу тёрт жыл баргъанды. 
Биринчи жыл хазырланыу эди. 
Къалгъан юч жылны ичинде 
уа сабийле динден, орус тил-
ден, географиядан, тарыхдан, 
математикадан да башланнган 
билим алгъандыла. Тау школну 
бошагъанланы, андан ары окъ-
уйбуз деселе, орус гимназияны 
тёртюнчю классына барыргъа 
онглары болгъанды. Ала дагъы-
да элледе башланнган классла-
ны устазлары болургъа эркин-
лик къагъытла да алгъандыла. 

Анда окъугъанланы араларын-
да бизни миллетден Малкъар 
ауузундан Абайланы Солтан-
бек – биринчи таулу музыкант, 
къыл къобузчу, Айдаболланы 
Азнор – Малкъар жамауатны 
старшинасы, Абайланы Мисост – 
жарыкъландырыучу, публицист, 
этнограф, Абайланы Исмайыл 
– врач, публицист, биринчи 
малкъар сценарист, Шаханланы 
Абай – биринчи таулу аскер врач, 
медицинаны генерал-майору, 
Бахсан ауузундан Орусбийланы 
Асланбек – патчах аскерни пол-
ковниги, Орусбийланы Хамзат – 
реформатор, тау сюдню келечи-
си, Орусбийланы Ибрагим – Би-
ринчи дуния урушха къатышхан 
жигит капитан, Орусбийланы Че-
пелеу – таубий, штабс-ротмистр, 
чегемлиле Малкъарукъланы 
Ислам (Дадаш) – кеси заманыны 
билимли, жамауат къуллукъчу, 
Келеметланы Исмайыл – таубий, 
Холамдан Жаболаны Ахия – пра-
порщик, устаз болгъандыла. 

Ала халкъыбызны жарыкъ-
ландырыу бла кюрешгенди-

ле. Аны дуниялыкъдан ангыла-
мы болса сюйгендиле. Тау школ-
ну бизни тарыхыбызда ма аллай 
уллу магъанасы болгъанды. 

Биринчи малкъар школ Къаш-

хатауда 1902 жылда ачылгъан-
ды. Ызы бла Орусбийлада эки, 
Хасауатда да бир школ ишлеп 
башлагъандыла. 1915 жылда уа 
школ Кёнделенде да болгъан-
ды. Аланы барында да жюз бла 
жарым чакълы адам окъугъан-
ды. Ала, къырал аз ахча бёл-
гени себепли, элни хуржунуна 
къарагъандыла. Ол себепден 
жабыла, ачыла да тургъандыла. 
Къалай-алай болса да, къырал 
къоранчларын кесине алгъан 
совет школла 1922 жылда хар 
бир элде да ачылгъандыла. 

1924 жылда Ленинчи окъуу 
шахарчыкъ ишлеп башлагъан-
ды. Анда партия школ, педа-
гогика, эл мюлк, кооператив 
техникумла, фельдшер-акушер, 
тракторист курсла, коммуна 
школ, ишчи факультет (рабфак) 
да бар эдиле. Партия школда 
окъугъан малкъарлыланы са-
нында белгили партия, къырал 
къуллукъчула, мюлк оноучула да 
болгъандыла.

Пе д а го г и к а  тех н и к у м д а 
устазларыбызны ал тёлю-

сю окъугъанды. Аны бла бирге 
устазла жетишмегенлерини 
себебинден къысха устаз курсла 
да ишлегендиле. 

Бийик билим алыргъа уа онг 
жаланда республикадан ты-
шында болгъанды. 1932 жылда 
Къабарты-Малкъарда биринчи 
бийик билим берген окъуу юй 
ачаргъа дегенде, Шимал Кавказ 
крайны административ арасы 
Пятигорскда мекям бёлюнн-
генди. Ол институтха Къабар-
ты-Малкъар ишчи факультетде 
окъуй тургъанла кёчюрюлген-
диле. Алай бла ол жыл ары 
жюзден артыкъ адам киргенди. 
Аладан сексен бешиси къырал 
стипендия алгъандыла. Анда 
физика-математика, биология 
эм филология факультетле, 
кечирег а тарых факультет да 
ачылгъандыла. 

Жазыучу Тёппеланы Сулей-
ман ол институтда физика-
математика факультетде окъ-
угъанды, къырал къуллукъчу 
Ностуланы Магомет а кечирек 
тарых факультетни тауусханды. 
Ботталаны Ибрагим, Мусукала-
ны Шамса, Тёппеланы Къаний 
да анда окъугъандыла. Ол ин-

ститутда экижыллыкъ курсланы 
уа кёпле бошагъандыла. Ол 
санда поэт Будайланы Азрет да. 

1936 жылда аны бошап, 
сексен устаз баргъан-

дыла школлагъа. Ол жыл Ленин 
атлы окъуу шахарчыкъ чачылып, 
анда юйретген усталыкълагъа 
кёре энчи окъуу юйле ишлеп 
башлагъандыла. Алай а ол окъ-
уу шахарчыкъ бизни халкъыбыз-
ны билим алыу жолунда энчи 
да, уллу да магъананы тутханы 
белгили шартды.

1937 жылда Нальчикде бу-
сагъатда КъМКъУ болгъан жер-
де къырал педагогика инсти-
тутну мекямы сюелгенди. Аны 
бла бирге 800-ден артыкъ адам 
жашарча студент общежит да, 
анда дерсле берлик устазлагъа 
да юй ишленнген эди. Алай бла 
андан арысында бийик билим, 
усталыкъ алыуну арасы ол бол-
гъанды. Нальчикдеги педагоги-
ка институтну биринчи ректору 
Xату Темирканов эди – белгили 
музыкантланы аталары. 

Пединститутда 1952 жылда 
аспирантура ачылгъанды.

Биз кёчгюнчюлюкден къайт-
ханда, 1957 жылда, пединсти-
тутну мурдорунда Къабарты-
Малкъар къырал университет 
къуралгъанды. Анда тёрт фа-
культет болгъанды: тарых-фило-
логия, физика-математика, эл 
мюлк эм къурулуш инженерле 
хазырлагъан. Аны ректоруна 
Хатута Бербековну салгъанды-
ла. Бусагъатда университет аны 
атын жюрютеди. 

1966 жылда КъМКъУ-да 
медицина факультет 

ачылгъанды. Ол ал жыллада 
«Лечебное дело» деген жангыз 
усталыкъ берип тургъан эсе, 
бюгюн студентле анда онтёрт 
клиника кафедрада кёп тюрлю 
усталыкъгъа юйренедиле.

Малкъар халкъ Ата журтуна 
къайтхан жыл университет-
ни къайсы факультетинде да 
таулу жашла бла къызла окъ-
угъандыла. Ол жыллада анда 
билим алып, артда уа тюрлю-
тюрлю илмуланы докторлары, 
кандидатлары болгъанла да 
бардыла. 

МУСУКАЛАНЫ Сакинат.

Билим насыпны мурдоруду

Кесим да билмей тургъанлай, 
насыбым тутханды – бир сей-
ирлик адам бла танышханма. 
Ол Нальчикде налог инспекци-
яда ишлейди, назмула, макъам 
жазады, китапланы бетлерин, 
ичлерин да ариу  суратла бла 
жасайды, къолу да устады. 
Къысха айтханда, Акъболат-
ланы Юсюпню къызы Фатима 
чыгъармачы адамды. Бюгюнн-
гю ушагъым аны блады.

-Бек алгъа, Фатима, кесинги 
юсюнгден айтсанг эди?

-Тырныауузда туугъанма, анда 
5-чи гимназияда билим алгъан-
ма. Атам инженер-къурулуш-
чуду, анам кёп жылланы жаш 
адамланы колледжде экономика 
усталыкъгъа юйретип тургъан-
ды, бусагъатда экономист болуп 
ишлейди. Тамата эгечим барды, 
ол жаякъ-бет жаны бла хирургду. 
Экибиз да Тырныауузда Абайланы 
Солтанбек атлы музыка школну  
фортепиано классын  жетишимли 
бошагъанбыз. 

Не заманда да устазларым 
Жаппуланы Лейля Хаждаутов-
нагъа бла Клименко Нина Алек-
сандровнагъа  жюрек ыразы-
лыгъымы дайым да билдиргенлей 
турама. Ала мени чыгъармачы-
лыкъ жаны бла айныуума уллу 
къыйын салгъандыла. Музыка 
школну бошагъанымдан сора уа, 
гитарада согъаргъа юйреннген-
ме. Мектепни бошагъанымдан 
сора Пятигорскда къырал линг-
вистика университетни  къызыл 
дипломгъа тауусханма.

-Юйюрюгюзде уа сенден сора 
назму жазаргъа, макъам салыр-
гъа, сурат ишлерге фахмулула 
бармыдыла? 

-Юйюрде фахмулу, чыгъарма-
чы адамла кёпдюле деп таукел 
айтыргъа боллукъма: атам, анам, 
эгечим, бек башы уа – ыннамды. 
Ол атамы анасыды, Акъболат-
ланы (Жаппуланы) Жансурат. 
Къобузда согъуп, жырлагъан да 
бек ариу этгенди. Билемисе, ке-
сини эртте заманладан къалгъан 
къобузун ол манга саугъагъа бер-
генди. Мен аны бир уллу, багъалы 
хазнаныча кёреме. 

Анамы анасы Беккиланы (Бор-
чаланы) Люсяны да бир ариу ёню 
бар эди, аны бла бирге уа ол къол-
дан да уста болгъанды. Ол баш-
хала эслемеген, кёрмеген ариу 
затны эслеучю, кёрюучю эди, ол 
затлагъа бизни да юйретгенди.

-Сен бир да болмагъанча ала-
мат назмула жазаса, алагъа жыр 
да саладыла, биз, тынгылаучула 
уа, аланы бек жаратабыз. Назму 
жазыу хунер а къайдан келгенди 
санга?

-Назмулагъа артыкъ кёл салып 
да кюрешгенме деп айталлыкъ 
тюйюлме. Гимназияда окъугъан 
заманымда анда болгъан тюр-
лю-тюрлю къууанчлы ишлеге  на-
змула къураучу  эдим, андан сора 
угъай. Мен, нек эсе да, аслам 
эсими макъамгъа бергенме, ол 
эди жюрегими къозгъагъан, аны 
ючюн ол жанына бегирек эс бур-

гъанма. Артда абадан класслада 
окъугъанымда, экиге айланнган 
эгечим Ахматланы Жаннетни 
бир ненча назмусуна макъам 
салама. Адамла тынгылайдыла, 
жаратадыла. Андан сора базынып 
айтхылыкъ поэтибиз Къулийланы 
Къайсынны эмда  шёндюгю ав-
торла – Ёзденланы Исмайылны, 
Ахматланы Любаны назмуларына  
макъамла тагъаргъа  кюрешеме.  
Ол ишим къалай болгъанына 
уа тынгылаучула кеслери багъа 
берсинле.

Назмуланы юсюнден айтханда 
уа, алагъа университетде окъ-
угъанымда аслам эс бургъанма. 
Ючюнчю курсну студенти эдим. 
Грозный шахарда СКФО-ну ада-
бият  универсиадасы къуралады. 
Аны эсеплерине кёре «Назмучу-
лукъ» деген  номинацияда экинчи 
жерге тийишли болама. Ары мал-
къар халкъны кёчгюнчюлюгюне 
аталгъан назмуму элтген эдим. 

- Назмуларынга макъамны уа 
къачан салып башлагъанса?

-Ма ол эришиуден сора. Алай 
бла «Мен юйге къайтханма» 
деген жырны жазгъанма. Аны 
белгили жырчыбыз Жаникаланы 
Элдаргъа  кёргюзтгенимлей, ол 
олсагъат эс бургъанды, терк окъу-
на  кёлден билип, аны тюз да мен 
сюйгенча, жаратханча, излегенча 
жырлагъанды. 

-Фатима, «Я вернулся домой» 
деген жырынг керти да жюрек-
ге жетеди. Сен кёчгюнчюлюк 
азабын чекмегенсе, сора аны 
алай сезимли халда къалай жа-
залгъанса?

-Бизни малкъар халкъ башха 
кавказ халкъла бла бирге туугъан 
жеринден зор бла кёчюрюлгенди.  
Ол къыйынлыкъны юсюнден кёп 
билеме. Гитче заманымдан бери 
окъуна да эшитип тургъанма 
аны юсюнден хапарланы. Хар 
юйюрню да барды кесини тары-
хы, сынтыл болмазлыкъ жарасы, 
кёпле жууукъларын, ахлуларын 
тас этгендиле. Алай бу жырны 
жазаргъа уа мен  Рубен Мура-
дянны 1995 жылда  алыннган 
«Дорога на край жизни» деген 
фильмине къарагъанымдан сора  
кёлленнгенме. Ма анда, мени 
оюмума кёре, малкъар халкъны 
кёчгюнчюлюгюню юсюнден бек 

тап  эмда тынгылы  кёргюзтюле-
ди.  Анда бир жери барды, солдат 
фронтдан элге къайтып, жюрек 
жараны, ачылыкъны сынагъаны. 
Ол рольну белгили актёрубуз Ба-
пыналаны Зариф тынгылы, ким 
да ийнанырча ойнагъанды.

-Къарачай атны юсюнден жы-
рынг да аламатды, аны юсюнден 
да къысха айтсанг эди?

- Хау, «Мой крылатый конь». Аны 
Къумукъланы Магометни  къара-
чай атны юсюнден «Крылья гор-
ца» деген  документли фильмине 
жазарымы Жаникаланы Элдар 
тилеген эди. Жырлагъан да аны 
кеси этгенди. Биринчи заманда 
кёп сагъыш эте, экили да бола 
эдим, жазалырмамы къарачай 
атны юсюнден  назму деп. Болса-
да фильмге къарагъанла, клипни 
кёргенле, жырны эшитгенле, бир 
сёз бла айтханда, битеу ангылагъ-
ан адамла ыразы болгъан болурла 
деп ышанырыгъым келеди.          

-Мен билгенден, сабий жомакъ 
китаплагъа да суратла ишлейсе?

- Жырла, назмула жазгъандан 
сора да, алгъаракълада сурат 
ишлеуге  эс бура башлагъанма. 
Шабатукъланы Фатиманы про-
екти барды, ол сабийле жазгъан 
жомакълагъа китапла къурайды.  
Аны тилеги бла ол жомакъла 
китапланы тышын художник-ил-
люстраторча жарашдырама. 

-Сен, къырал ишде ишлей, на-
змула, жырла жаза, сурат бла 
да кюрешесе, бош заманынг а 
боламыды, аллай такъыйкъа-
ларынгда не зат бла кюреширге 
сюесе?

- Жарсыугъа, аллай заман 
хазна кёп болмайды. Алай  китап 
окъургъа, сурат ишлерге бек сюе-
ме, сора къолдан усталыкъ бла да  
кюрешеме. Сёз ючюн, агъачдан 
сумкачыкъла ишлейме, алагъа 
суратланы да кесим салама. 
Баш ишим а, белгилегенибизча, 
КъМР-де Федерал налог служба-
ны управлениясындады.

-Къырал ишни къоюп, толу-
сунлай чыгъармачылыкъгъа 
берилирге уа сюерикми эдинг?

-Бу сорууунга Чечен Респу-
бликаны халкъ жазыучусу  Кан-
та Ибрагимовну сёзлери бла 
жууапларгъа сюерик эдим. Ол 
бир жол манга былай айтханды: 
«Къырал ишинг болгъаны бек 
игиди. Ол санга  ышаныулукъ, 
кеси башынга эркинлик, бир 
адамгъа да жалынмазча  онгла 
береди. Чыгъармачылыгъ а – ол 
жюрекге хошлукъду.  Ол къууанч 
кеси кесинги ачыкълаугъа келти-
реди, жюрегингде, акъылынгда 
болгъанны кёргюзтеди, аны бла 
бирге санга Аллах берген фах-
мунгу баямларгъа болушады». 
Мен ол терен акъыллы адам бла 
адабият универсиадада таныш-
ханма. Къарындашыбызны ол 
сёзлерин дайым эсимде тутама. 
Жашауумда бу эки ызны да бирча 
келишдирип, айыпсыз толтурур-
гъа кюрешеме.

Ушакъны ХОЛАЛАНЫ 
Марзият бардыргъанды. 

Бу кюнледе «Поэзияны чакъ-
лары» циклни чеклеринде, ол а 
Кавказны миллет тиллерине эмда 
маданиятларына аталады, назму 
окъуула озгъандыла. Аны жыл 
сайын да къурагъанла уа «Жан» 
адабият клубну келечилеридиле. 
Черек районда болгъан  тюбеши-
уню юсюнден а бизге Лилиана 
Шорданова билдиргенди.

Бизни окъуучуларыбыз биледиле 
клубну республикада, андан ты-
шында къуралгъан тюбешиулери 
да белгили жерледе озгъанларын. 
Аны себепли уа проект халкъла 
аралы даражагъа да чыкъгъанды. 
2018 жылда ол эм алгъа Чегетде 
«Ай» кафеде назму окъуула бла 
башланып, ызы бла Черек районда  
Чирик кёлледе, Пятигорскда М.Ю. 
Лермонтовну юйюню къатында, Аб-
хазияда Рицца кёлню тийресинде 
бардырылгъанды.

Черек район, анда уа жыл сайын 
быллай тюбешиу Жашырын кёлню 
къатында болуучуду, кесини ариу, 
сейирлик табийгъатындан сора да, 
жарыкъ кёллю, ачыкъ ниетли, къо-
накъбайлыкъгъа чомарт адамлары 
бла да энчиди. Проектге хар жолдан 
да къатышханладан бири – орус 
тилни бла литератураны устазы 
Къулбайланы  Ларисады.

Ол адабият клубну келечиле-
рин Къашхатауну битеулю билим 
берген мектебине чакъыргъанды. 

Андан а «Ростелекомну» хайыры 
бла Къабарты-Малкъарда адабият 
окъууланы онлайн-трансляциясы 
бардырылырча онг чыкъгъанды. 
Назмуланы окъургъа уа, клубну ке-
лечилеринден сора да, Къашхатау 
бла Зарагиж эллени школчулары, 
республикалы СМИ-лени  журна-
листлери жыйылгъандыла.

Чыгъармала уа, тёреде болуу-
чусуча, малкъар, къабарты, орус 
тилледе эшитилгендиле. Хунерли 
окъуучула ана, орус тиллени экисин 
да бирча иги, шатык да билирге 
кереклисин, аны магъаналы жумуш 
болгъанын да ачыкълагъандыла. 
Белгили поэтле Къулийланы Къай-
сынны, Алим Кешоковну, Хабас 
Бештоковну, Бати Балкизованы, 
Владимир Гудимовну, Олег Миляв-
скийни, Зумакъулланы Танзиляны, 
Любовь Болестеваны, Михаил 
Трубниковну, Татьяна Бокованы 
туугъан журтну  юсюнден лирикалы 
назмулары эшитилгендиле.

Ана тилде окъууну магъанасыны 
юсюнден проектни башламчысы, 
поэт, журналист Зарина Канукова 
сёлешгенди. Нек дегенде китап 
окъуу – ол адамны айныу жолуну 
иги кесегиди. Ана тилинде окъуй, 
ол, жаланда жангы затны билип 
неда сынам алып къоймай, кесини 
сёлешиу тилин байыкъландырады, 
аны маданият жаны бла даражасы 
кётюрюледи, оюмлауу да айныйды.

Зарагижни мектебини директору 
Арина  Афаунова да ана  тилде ада-
бият чыгъармаланы окъуу халкъны 
маданиятын, тарыхын да терен 
билирге, ангыларгъа да аламат онг 
болгъанын чертгенди. Къашхатауну 
школуну завучу Темуккуланы Аурика 
да ёз  тилинде назмуланы окъуу 
тил байлыкъны ёсюуюне себеплик 
этгенин, аны хайыры бла уа адам  
кесини оюмларын, акъылын да тюз 
эмда шатык айтыргъа юйреннгенин 
да белгилегенди.

Тюбешиуге  проектге хар заманда 
да къатышхан тележурналист Саки-
нат Гедуева, Lenafex Weв Companу-
ни башчысы Елена Елоева, Зара-
гижни ана тилден бла адабиятдан 
устазлары Джульета Калмыкова 
бла Фатима Карданова келгендиле.

Адам къайсы миллетни келечиси 
болса да, анга ёз тили неден да 
багъалыды эмда анда окъулгъан 
назмула анга бютюнда аламат эши-
тиледиле, сейирлик кёрюнедиле. 
Аны алайлыгъын а проект жылдан-
жылгъа ачыкълагъанлай келеди.

«Ростелеком» ПАО-ну КъМР-де 
бёлюмю проектни 2017 жылдан 
бери партнёруду. Тюбешиуню къа-
лай озгъанына Жарыкъландырыу 
эмда илму министерствону сайтын-
да, Вконтакте официал къауумда да 
жюзле бла адамла къарагъандыла.

ТРАМЛАНЫ Зухура 
хазырлагъанды.

Черек ауузда – адабият ингирле

«Чыгъармачылыкъ жюрекге хошлукъду»

Спорт Тюбешиу

От тюшгени бла байламлы 
къыйын болумла асламы-
сында адамланы кеслери-
ни хаталары бла болады-
ла. Кёпле тиргизилген отну 
ёчюлтмей кетип къаладыла, 
сирнекни неда тютюнню 
атып къоядыла. Аладан а 
къургъакъ кырдык терк къа-
бынады, жел ургъаны бла уа 
от тёгерекге жайылады, юй-
леге, мюлклеге, агъачлагъа 
да кёчеди. Алай бла адам-

ланы саулукъларына бла 
жашауларына, ырысхыгъа 
да къоркъуу чыгъады. МЧС 
кече-кюн да спутникден от 
тюшерге къоркъуулу жерле-
ни эсепде тутады, ол санда 
бизни республикада да. 

К ы р д ы к н ы  б л а  к и р -
кипчикни кюйдюргенде от 
тюшюуге къоркъуусузлукъну 
жорукъларын бузгъан адам-
ла Административ кодексни 
20.4-чю статьясына кёре 

жууаплылыкъгъа тартыла-
дыла. Анга тийишлиликде 
гражданлагъа 10-20 минг 
сом тазир салынады, къул-
лукъчулагъа – 30-60 минг 
сом, энчи предпринима-
тельлеге – 60-80 минг сом, 
юридический лицолагъа уа 
– 400-800 минг сом.

Материалланы 
КУЛЬЧАЛАНЫ Зульфия 

хазырлагъанды.

Жангы окъуу жыл жетгени 
бла МЧС-ни регионда управ-
лениясыны профилактика 
ишни бардырыу жаны бла 
бёлюмню келечилери мек-
тепледе къоркъуусузлукъну 
юсюнден дерслени берип 
башлагъандыла. 

Жарыкъландырыу иш 
жыл сайын тёрели халда 
бардырылады. Аны мураты 

жай каникулладан сора мек-
теплеге келген окъуучулагъа 
жорукъланы эсгертиудю, 
бютюн уллу эс биринчи 
класслада балачыкъла-
ны юйретиуге бёлюнеди. 
Алагъа ангыларгъа тын-
чыракъ болурча, къутха-
рыучула оюн, ушакъ халда 
мектепде, эшикде, юйде 
да адам кесин къалай жю-

рютюрге, тютюнден уулан-
мазча не этерге кереклисин, 
жана тургъан мекямдан 
терк къалай чыгъаргъа бол-
лугъун айтхандыла. 

Окъуу  жылны ичинде 
къутхарыучула мектепледе 
сабийлеге къоркъуусуз жа-
шау бардырыргъа юйретген 
дерсле бергенлей турлукъ-
дула. 

Борчларын кереклисича 
толтурмагъандыла 

РФ-ни прокуратурасыны Шимал-
Кавказ эм Юг федерал округлада 
Баш управлениясыны излеми бла 
къырал контроль (надзор) тамам-
лагъанда бузукълукъла болдургъан 
7 жууаплы къуллукъчу дисциплина 
жууапха тартылгъандыла. Ала Баш 
Управление федерал къырал ме-
трология контроль жаны бла законла 
къалай толтурулгъанлары тинтилген 
кезиуде ачыкъланнгандыла, деп 
билдиргендиле бизге ведомствону 
пресс-службасындан.

Белгили болгъаныча, Техника жаны 
бла низамгъа салыу эм метрология 
федерал агентствону Юг регионла 
аралы жер-жерли управлениясыны 
келечилери предпринимательлени 
ишлерин кереклисича сюзмегендиле, 
документлени хазырлагъанда кемчи-
ликле болдургъандыла, надзор жу-
мушланы бирикдирилген тизмесине 
шартланы кеч кийиргендиле, бирде 
законлагъа этилген бузукълукъла 
кетерилгенлерин бла къалгъанларын 
сюзмегендиле. 

Аны бла бирге инсанладан келген 
тарыгъыулагъа бла тилеклеге кере-
клисича къаралмагъанды, контроль 
эм профилактика жумушланы та-
мамларгъа кереклиси ачыкъланса 
да, бардырмагъандыла, жазгъан-
лагъа уа тинтиулени бардырыргъа 
онг болмагъаныны юсюнден жууап 
берип къойгъандыла.

Законлагъа бузукълукъла этилген-
лери ачыкъланнганы бла байламлы 
ведомствону башчысына эсгертиуле 
чыгъарылгъандыла. Аланы тамам-
лап, кемчиликле кетерилгендиле, 
7 къуллукъчу дисциплина жууапха 
тартылгъандыла.

Законлукъ 
жалчытылыннганды

Къабарты-Малкъарны Къырал-
лыгъын белгилеуге аталгъан жу-
мушланы кезиуюнде Росгвардияны 
КъМР-де Управлениясыны 150 аслам 
аскерчиси низамлыкъны, законлукъ-
ну жалчытхандыла. 

 Байрамны  аллында уа инженер-
техника бёлюмню къуллукъчулары 

къууанчлы ишле боллукъ  жерлени 
сюзгендиле, ведомстводан тышында 
къалауурланы экипажлары аланы 
тийрелеринде къуллукъ этгендиле. 

Право низамны  сакълаучула 
бирге келишип ишлегенлерини 
хайырындан къууанчланы кезиу-
юнде аманлыкъла, бузукълукъла 
болдурулмагъандыла, деп билдир-
гендиле бизге ведомствону пресс-
службасындан.

Эслилик бла низамлыкъ
Къырал автоинспекторла води-

тельлеге жолдан эркин этилген жер-
де жаяу баргъанлагъа жол берирге 
кереклисин эсгертедиле. Кесине 
артыкъ бек базынмакълыкъ, жо-
рукъланы сакъламау, уллу кёллюлюк 
бушуугъа келтирирге боллукъдула.

Жолда жюрюуге къатышханланы 
къоркъуусузлукълары, бек алгъа, 
хар бирини да кесини жууаплылыгъ-
ыды, инсан низамлы болургъа, битеу 
излемлени толтурургъа керекди. 
Жаяу адам, водитель да светофорну 
тюрсюнлерини магъаналарын, жол 
белгилени билирге, инспекторланы 
буйрукъларына бойсунургъа бор-
члудула. 

Водительлени бек уллу кемчили-
клери жолда адамны заманында 
эслемегенлери,  болумну тергеп, тюз 
оноу чыгъармагъанлары бла бай-
ламлыды. Аны ючюн жаяу барыргъа 
эркин этилген жерге жууукълашхан 
кезиуде тынчыракъ болургъа, аны 
тийресинде адам бар эсе, анга жол 
къояргъа тийишлиди. 

Жангы окъуу жыл башланнганы 
бла уа сабийлени къоркъуусузлукъ-
ларына бютюнда жууаплы кёзден 
къараргъа керекди. Сабийле, дагъ-
ыда тамата тёлюню келечилери 

жолда  болумдан тюз оноу чыгъара 
билмейдиле, аны да эсге алыргъа 
тийишлиди.

Жаяу адамланы бек уллу кемчи-
ликлерини юслеринден айтханда, 
асламында ала водительле алагъа 
жол бергенлерин бла къалгъанла-
рын тергемейдиле. Кече къарангыда 
адам, бютюнда ол къаралдым кий-
имледе эсе, эсленмей къалыргъа 
боллукъду. Аны ючюн кийимледе 
жарыкъны жылтыратыучу  затланы 
жюрютюрге керекди. 

Жолда жюрюуге къатышхан хур-
метли инсанла, къырал автоин-
спекторла барыгъызны да сакъ 
болургъа,  бир бирге хурмет этерге 
чакъырадыла. Жолда жюрюуню 
жорукъларын сакълау сизни эмда 
тёгерекде адамланы саулукъларын  
бла жашауларын сакъларгъа болу-
шурукъларын унутмагъыз.

Эсирген шофёрланы 
ачыкълагъандыла

Къырал автоинспекторла  «Кеф 
водитель» кезиулю жумушланы 
бардыргъандыла. Аны чеклеринде 
эсирип эмда машинаны жюрютюрге 
энчи эркинликлери болмагъан 42 
инсанны ачыкълагъандыла. Энчи 
жерге 31 машина салыннганды. 

Алай бла кюнню ичинде полици-
ячыла 11 инсан руль артына эсирип 
олтургъанын тохташдыргъандыла. 
Аладан бирлери медицина тинтиу-
леден ётерге унамагъандыла (РФ-
ни Административ бузукълукъланы 
кодексини 12.8-чи эмда 12.26-чы 
статьялары). Энтта 29 водительни 
машинаны жюрютюрге энчи эркин-
ликлери жокъ эди (РФ-ни Админи-
стратив бузукълукъланы кодексини 
12.7-чи статьясы).

Эки адам жолгъа эсирип чыкъгъа-
ны ючюн жууапха тартылып, алай бу 
аманлыкъны къайтаргъанларын да  
тохташдыргъандыла право низамны 
сакълаучула. Алагъа РФ-ни УК-сыны 
264.1-чи статьясына бузукълукъла 
этгенлери ючюн терслеу материалла 
жыйышдырылгъандыла.

Республиканы хурметли жамауаты! 
Право низамны сакълаучула жолда 
жюрюуге къатышханланы кеслерини 
эмда жолгъа къатышханланы  жаша-
улары, саулукълары ючюн жууаплы 

болургъа чакъырадыла. Кеф води-
тельге уа, законлагъа тийишлиликде, 
машинаны жюрютюрге эркинлиги 
эки жылгъа дери сыйырылыргъа, 
анга 30 минг сом тазир салыныргъа 
боллукъду. Бу аманлыкъны къай-
тарып этген  200-300 минг сомну 
тёлерге хазырланыргъа керекди, 
аны дагъыда правалары эки жылгъа 
сыйырыладыла неда ол борчлу хал-
да хакъсыз ишлеге тартылады (480 
сагъатны). 

Машинаны жюрютюрге энчи эр-
кинлиги сыйырылып, алай анга да 
къарамай, биягъы руль артына ол-
тургъан инсаннга 50-100 минг сом 
тазир салынады неда анга борчлу 
халда хакъсыз 150-200 сагъатны 
ишлерге деген оноу чыгъарылыр-
гъа боллукъду. Алай бла ичип, руль 
артына олтурурдан алгъа сагъыш 
этерге, битеу къоркъууланы тергерге 
тийишлиди. 

Газетни сыйлы окъуучулары, сиз-
ге биреу жолгъа ичип чыкъгъаны 
белгили болса неда водитель ке-
син ишекли жюрютсе, башхала-
ны саулукъларына, жашауларына 
къоркъуу салса, аланы юслеринден 
полициячылагъа билдириригизни 
тилейдиле къырал автоинспекторла. 
Бу телефон номерлеге сёлеширге 
боллукъду:  8 (8662) 49-50-62, 96-10-
00, 91-10-96 неда 102.

- Жоллада болумну къоркъуусуз 
жаланда барыбыз да бирге кюреш-
сек сакълаяллыкъбыз,-дегендиле 
УГИБДД-ны пресс-службасындан.

Бийикликден кетгенди 
Быйыл 12 сентябрьде 9 инсандан 

къуралгъан къауум, къутхарыучула-
да эсепге турмай, Элбрусха кётю-
рюлюуню башлагъанды. Ёрлеуню 
кезиуюнде 40-жыллыкъ эр киши 
5400 метр бийикликден энишге 
кетгенди, алайда  алгъан ауур жа-
раладан ауушханды.

РФ-ни СК-сыны Элбрус районда 
следствие бёлюмюню къуллукъчу-
лары бу болум бла байламлы след-
ствие аллы ишни башлагъандыла. 
Следовательле сюд-медицина 
тинтиуле бардырлыкъдыла, жар-
сыуну битеу сылтаулары тохташды-
рыллыкъдыла, деп билдиргендиле 
бизге ведомстводан.

ТИКАЛАНЫ Фатима 
хазырлагъанды.

Совет Союзну Жигити Алек-
сандр Аксёновну хурменитне 
аталып, Новосибирскни «Ло-
комотив-Арена» спорт ара-
сында грек-рим тутушуудан 
«Возрождение» деген эришиу 
къуралгъанды. Анга 8 къы-
ралдан 200-ден аслам атлет 
къатышхандыла.

Республикабызны гёжеф-
лери даражалы эришиуде 
майдалсыз къалмагъандыла. 

«Кюмюшню» 63 килограмм 
ауурлукъ къауумда Локияланы 
Жамболат алгъанды, ол ахыр 
тюбешиуюнде «алтынны» 
Къазахстандан Дастан Зар-
лыхановха ычхындыргъанды. 

«Доммакъла» бла Анзор 
Карагулов (63 кг), Валерий 
Желдашев (72 кг), Астамир 
Теунов (97 кг) къайтхандыла.

СУРАТДА :  Локияланы 
Жамболат.

Якутскну «Триумф» ара-
сында эркин тутушуудан 
Дмитрий Хоркинни хур-
метине аталгъан халкъла 
аралы эришиу бардырыл-
гъанды. Анда он ауурлукъ 
къауумда майдалла ючюн 
15 къыралдан 200-ден ас-
лам гёжеф сынашхандыла, 
хорлагъанлагъа уа дагъыда 
«Спортну халкъла аралы 
устасы» деген ат да берил-
генди.

Республикабызны атлет-
лери анда юч майдал ал-
гъандыла. Тимур Бижоев 
(74 кг) ,  финалгъа дери 

хорлай келип, ахырында 
къытдыргъанды, алай бла 

экинчи жерде къалгъанды. 
Шауаланы Малик да (86 кг) 
«кюмюшню» келтиргенди, 
ахыр тюбешиуде Токиода 
Олимпиада оюнланы дом-
макъ призёру Артур Найфо-
новха хорлатханды.   

Жарым финалда Тимур 
Бижоевге къытдырып, гит-
че финалда уа Николай 
Сивцовдан кючлю болуп, 
доммакъ майдалны Анзор 
Закуев (74 кг) алгъанды.

СУРАТДА: Шауаланы Ма-
лик.

Россейни чемпионатыны эм 
шоссе жолда велосипед спорт-
дан кёпкюнлюк эришиуню 
чегинде бу кюнледе Къабарты-
Малкъарда «Шимал Кавказны 
миллетлерини шуёхлукълары» 
деген аты бла аякъ машина-
лада эришиу бардырылгъан-
ды. Анга къыралыбызны 24 
регионундан, Къазахстандан, 
Беларусьдан, Бирлешген Арап 
Эмиратладан 130-дан аслам 
спортчу къатышхандыла, ара-
ларында даражалы россейли 
эм халкъла аралы эришиуледе 
хорлагъанла да болгъандыла, 
ала битеу да 1120 километрни 
ётгендиле. 

Стартда спортчуланы сый-
лы къонакъла Борис Шу-
хов, Парламентни спикери-
ни орунбасары 2000 жылда 
Сиднейде Олимпиаданы 
чемпиону Мурат Карданов, 
Парламентни физкультура, 
спорт эм туризм комитетини 
башчысы Арсен Барагунов, 
Россейни велосипед спорт-
дан федерациясыны пре-
зиденти Юрий Кучерявый 
алгъышлагъандыла.

Мурат Карданов эришиуню 
аты Кавказда жашагъан кёп 
миллетлерини араларында 
халланы, ала шуёхлукъну багъ-
алагъанларын ачыкълагъа-
нын белгилегенди. Ол спорт 
байрамны къураргъа себе-
плик этгенлеге, велоспортдан 
федерациягъа, тренерлеге 
ыразылыгъын билдиргенди. 
Юрий Кучерявый да регионну 
башчыларына, Спорт мини-
стерствону, ГИБДД-ны, эри-
шиулени ётдюрюуге къыйын 
салгъан битеу службаланы 
келечилерине ыспас этгенди 
эм спортну бу тюрлюсюн-
де тохташхан ахшы тёреле 

сакъланырыкъларына сёз 
бергенди.   

Республиканы спорт мини-
стрини орунбасары Заур Хе-
жев бу эришиу тёрели халда 
СССР-ни заманында къура-
лып тургъанын, 2022 жылда 
уа Къабарты-Малкъарда да 
жангыртылгъанын эсгерт-
генди. Ол айтханыча, быйыл 
маршрут он кезиуден къурал-
гъанды, эришиу Грозныйде 
башланып, Шимал Осетияны, 
бизни регионну, экикюнлюк 
солуудан сора Къарачай-Чер-
кесни жерлери бла ётгенди, 
Адыгеяда Майкопда бошал-
гъанды.  

Нальчикде бешинчи тёгерек 
барыу кесегинде республи-
кабыздан айтхылыкъ велоси-
педчи,  1970 жылда дунияны 
чемпиону, Мюнхенде 1972 
жылда Олимпиада оюнла-
ны чемпиону Борис Шуховха 
жораланнганды. Спортчула 
шахарны ара орамлары бла, 
битеу да 65 километрни, 20 
кере ётгендиле. Мында алчыла 

беларусьлу спортчула болгъан-
дыла. Финишге эм терк Денис 
Марсук, аны ызындан Евгений 
Королёк жетгендиле. Алай би-
теулю эсепде россейли Никита 
Шульченко хорлагъанды. 

Артда ала Абхазия май-
дандан Бызынгыгъа Урван – 
Нарткъала, Ново-Ивановское 
– Нарткъала – Урван – Аушигер 
– Къашхатау – Бызынгы марш-
рут бла баргъандыла. Эриши-
уню бу кесегинде Тимофей 
Иванов (Санкт-Петербург), 
Кирилл Миллер (Тюмень об-
ласть), Иван Меньшов (Орлов 
область) хорлагъандыла. Жаш 
спортчуланы араларында ал-
чыла Владислав Ярош (Бела-
русь), Илья Садыков (Москва), 
Степан Шишков (Саратов об-
ласть) болгъандыла. Эки кези-
уню да эсеплерине кёре бирин-
чи жер Никита Шульченкогъа 
берилгенди, таулада барыуда 
эм игиге Тимофей Иванов, 
эм тириге  Евгений Королёк  
саналгъанды. 

Бу жумушну баш мураты студет-
лени быллай усталыкълагъа 

сейирлерин ёсдюрюудю. Бюгюн-
люкде кёп жерде эшилген гинжиле, 
тюрлю-тюрлю сейир затчыкъла 
да иги сатыладыла. Дагъыда сту-
дентге быллай жангы усталыкъ 
ахча ишлерге  себеплик болгъанын 
чертгенди Гульнара.

- Арт кезиуде жаш адамла  бош 
заманларын Интернетде ётдю-
редиле. Ол а адамгъа заран тю-
шюргени баямды. Быллай сейир 
затлагъа юйренселе уа, аланы бош 
заманлары хайырлы боллукъду. 
Ким биледи, аланы араларында   
керти да бу жаны бла фахмулары 
болгъанла чыгъарла. Бюгюн да бу 
аламат жумушда кеслерин сынап, 
мындан ары ол ызда кюрешселе 
сюеме, - дегенди ол. 

Ол кюн ары, ыргъакъ бла эшиу 
эшгенден сора да,  минчакъ-

ладан ариу бохчала, омакълыкъ-
гъа жюрютюрге жараулу затланы 

хазырлагъан устала келген эдиле, 
аланы араларында нальчикчи Кюч-
мезланы Мариям да. Къызчыкъ 
школчу болгъанлыкъгъа, минчакъ-
ладан сеийр затла этип, талай жыл 
кюрешеди. Ол къол ишге анасын-
дан юйреннгенди, школдан бош 
заманында кюрешеди бу жаны бла 
абериле къурап.

Дагъыда минчакъладан сейир 
затла этген онбиржыллыкъ 

хунерли къызчыкъ Малкъондула-
ны Альмирады. Ол да бу усталыкъ 
бла эки жылдан аслам кюреш-
генин айтханды. Альмира хазыр 
ишлеринден кёп аламат затла да 
келтирген эди мастер-классха. 
Аланы арасында жылтырауукъ кёк 
тюрсюнлю минчакъладан бёкем 
сумка да бар эди. Къызчыкъ аны 
эки ай чакълы эшгенин айтханды. 
Башха ишлерине уа андан да аз 
заман къоратханын билдиргенди. 

Дагъыда минчакъла тизерге Га-
жонланы Гильнара бла Башийланы 

Салима да юйретгендиле. Ала, 
къызланы бу жумуш бла шагъырей 
этгенден сора да, кеслерини хазыр 
ишлери бла шагъырейлендирген-
диле. Ол сейир затланы кёрюп, 
студентлени да  бу усталыкъгъа 
итиниулюклери бютюн  ёсгенин 
белгилерчады. Уста къызланы  иш-
лери бир бирлерине ушамагъан, 
хар бири да энчи оюм бла этилген, 
кёз къууандыргъан  тамаша затла 
эдиле. 

Тюбешиуню бардыргъан жыр-
чы къызыбыз Созайланы Нату 

да хазыр ишлени бек жаратханын 
айтханды. 

-Бизни ынналарыбыз не заманда 
да къол усталыкъ бла кюрешгенди-
ле. Бюгюн бу ишибиз да аланы уста-
лыкълары бла байламлыды. Келген 
къызчыкъланы быллай хунерге 
итиниулери болуп, заманларын да 
аямай,  аламат  затла этгенлерине 
махтау берирчады,- дегенди Нату.

Жангуразланы Мадина бла Мал-
къарланы Марина уа ыргъакъ бла 
эшип гинжиле этерге юйретгендиле. 
Бу усталыкъ адамны нерва систе-
масын хош этгенин да чертгендиле 
ала. Бир гинжини эшер ючюн, кёп 
тюрлю затха юйренирге керекди. 
Къалайда чыкланы къошаргъа, 
къалайда азайтыргъа кереклисин 
билип, аны жоругъун бузмазгъа 
тийишли болгъаныны юсюнден 
хапарлагъандыла къызла жыйыл-
гъанлагъа. 

Колледжде окъугъан Роза Не-
вская тюбешиуге сюйюп кел-

генин айтханды. Кеси да бу уста-

лыкъны бек жаратханын, жылдан 
аслам заманны Интернетни хайыры 
бла анга юйренип кюрешгенин да 
билдиргенди ол. 

- Жангы жыл кезиуде Нальчикде 
«Вестер» тюкенни аллында бара 
тургъанлай эслеген эдим эшил-
ген гинжилени. Ызы бла кесим да 
юйренирге итинеме. Интернетде 
курсланы табып, андан башлайма. 
Биринчи гинжими айдан аслам 
заманны тикгенме. Битдиргенден 
сора уа, нёгерим жаратып, анга са-
угъагъа бергенме. Бюгюн да жангы 
затлагъа юйрениригиме къууана-
ма,- дегенди ол. 

Студентлени ишлерине багъа 
бичерге КъМР-ни «Бюгюнн-

гю къол хунерликни усталарыны 
гильдиясы»  биригиуюню таматасы 
Жолабланы Мунира бла белгили 
къол уста Ангелина Алленова кел-
гендиле. 

Мунира да къол усталыкъ бла, 
мындагъы къызчыкълача, сабий 
заманындан кюрешгенин айтханды. 
Алай бла бу жумушну кесини энчи 
сюйген ишине да сайлагъанды. Ор-
ганизацияларында быллай хунер-
ликге юйретгенлерин да билдирип, 
фахмуларын ёсдюрюрге келгенлеге  
да ала ыразы боллукъларын черт-
генди. 

Тюбешиуню ахырында дерсле 
берген къол усталаны хар бири да 
сыйлы грамота бла саугъаланнган-
дыла. 

 ТЕМУККУЛАНЫ Амина.
 Суратла авторнудула.

Тёреле сакъланырыкъдыла

Майдалсыз къалмагъандыла

Гёжефлерибиз – эм кючлюлени къауумунда

Ангылатыу

Эсгертиу

Уллу кёллюлюк– от тюшгенини сылтауу 

Къол усталыкъны 
сейир дуниясында 

Онючюнчю сентябрь Ыргъакъ бла  эшиуню халкъла аралы  кюнюдю. 
Аны  бла  байламлы  Къабарты-Малкъарны гуманитар-техника кол-

леджинде  окъугъан  студентлеге   мастер-класс  кёргюзтюлгенди. Аны 
«Ашхана» проектни бардыргъан Мокъаланы  Гульнара  къурагъанды. 

Прокуратура

Росгвардия

Сакълыкъ

Эсепле

Жарсыу


